
RAPORTI VJETOR
I PUNËS SË AGJENCISË SHTETËRORE PËR TË DREJTAT DHE MBROJTJEN E FËMIJËS




VITI 2025

Përmbledhje Ekzekutive 

Raporti vjetor paraqet në mënyrë të zgjeruar dhe analitike veprimtarinë e Agjencisë Shtetërore për të Drejtat dhe Mbrojtjen e Fëmijës (ASHDMF) gjatë vitit 2025, duke reflektuar përmbushjen e objektivave të përcaktuara në planin vjetor të punës dhe prioritetet institucionale në fushën e mbrojtjes së fëmijëve. Dokumenti synon të ofrojë një pasqyrë të plotë të situatës aktuale të sistemit të mbrojtjes së fëmijës në vend, duke analizuar zhvillimet kryesore, arritjet, sfidat dhe nevojat për ndërhyrje të mëtejshme në drejtim të garantimit të të drejtave të fëmijëve.
Një dimension thelbësor i punës së ASHDMF gjatë vitit raportues ka qenë monitorimi i vazhdueshëm i funksionimit të strukturave vendore për mbrojtjen e fëmijës, veçanërisht i Njësive për Mbrojtjen e Fëmijës (NJMF) dhe Punonjësve për Mbrojtjen e Fëmijës (PMF). Ky proces monitorimi është përqendruar në vlerësimin e mënyrës së identifikimit të rasteve të fëmijëve në rrezik, referimin e tyre tek shërbimet përkatëse, hartimin dhe zbatimin e planeve individuale të mbrojtjes, si dhe koordinimin ndërinstitucional ndërmjet aktorëve vendorë dhe qendrorë. Përmes këtij procesi është synuar forcimi i standardeve profesionale, rritja e përgjegjshmërisë dhe garantimi i zbatimit të parimit të interesit më të lartë të fëmijës në çdo vendimmarrje.
Raporti përmban një analizë të detajuar statistikore mbi rastet e trajtuara gjatë vitit 2025, duke paraqitur të dhëna të disagreguara sipas gjinisë, grupmoshës, përkatësisë etnike, si dhe faktorëve të tjerë relevantë socialë. Për më tepër, ai ofron informacion të strukturuar mbi tipologjitë e dhunës, nivelet e rrezikut të konstatuara gjatë vlerësimit fillestar dhe të vazhdueshëm të rasteve, si dhe llojin e ndërhyrjeve dhe shërbimeve të ofruara nga institucionet përgjegjëse. Këto të dhëna shërbejnë për të identifikuar problematikat në sistem dhe nevojën për përmirësim të mekanizmave të mbrojtjes.
Një vëmendje e veçantë në raport i kushtohet kategorive të fëmijëve që përballen me rrezik të shtuar dhe vulnerabilitet të theksuar. Ndër to përfshihen fëmijët jashtë sistemit arsimor, të cilët janë më të ekspozuar ndaj përjashtimit social, punës së detyruar apo formave të tjera të shfrytëzimit; fëmijët e huaj dhe shqiptarë të pashoqëruar, të cilët shpesh përballen me mungesë mbështetjeje familjare dhe nevoja specifike për mbrojtje; fëmijët në konflikt me ligjin, për të cilët kërkohet zbatim i parimeve të drejtësisë miqësore dhe riintegrimit social; fëmijët pa kujdes prindëror, përfshirë ata në kujdes alternativ; si dhe fëmijët viktima të dhunës, abuzimit, shfrytëzimit apo neglizhencës.
Në përmbyllje, raporti jo vetëm që evidenton arritjet dhe përmirësimet e realizuara gjatë vitit 2025, por gjithashtu përmban rekomandime konkrete për forcimin e mëtejshëm të kapaciteteve institucionale, përmirësimin e koordinimit ndërsektorial dhe rritjen e aksesit në shërbime cilësore për fëmijët në nevojë. Në këtë mënyrë, dokumenti shërben si një instrument vlerësimi dhe orientimi strategjik për zhvillimin e mëtejshëm të sistemit të mbrojtjes së fëmijëve, në përputhje me legjislacionin kombëtar dhe standardet ndërkombëtare për të drejtat e fëmijës.
Tabela e mëposhtme përmbledh indikatorët kryesorë dhe të dhënat statistikore më domethënëse të evidentuara në raportin për vitin 2025.
	Numri i rasteve të menaxhuara në total nga PMF
	2938

	Numri i rasteve të reja
	1240

	Rastet e reja sipas grupmoshës
	

	0-3 vjeç 
	103

	 4-6 vjeç 
	99

	7-9 vjeç
	123

	10-12 vjeç
	169

	13-15 vjeç
	303

	 16-18 vjeç 
	443

	Rastet e reja sipas gjinisë                                                                  
	

	Femra 
	480

	Meshkuj
	760

	Rastet e reja sipas etnisë                                                   
	

	Rom 
	109

	 Egjiptian 
	82

	Popullsi maxhoritare (Shqiptare)
	981

	Fëmijë me shtetësi të huaj
	68

	Numri i rasteve të reja të fëmijëve të identifikuar/referuar sipas aktorëve
	

	NJMF
	148

	Policia
	309

	OJF
	49

	Prindi
	87

	Fëmija
	1

	Inspektorati  Shtetërori  Punës  dhe  Shërbimeve  Shoqërore
	9

	Institucione arsimore
	195

	Institucione shëndetësore
	44

	Administratori i NE
	22

	Gjykata 
	68

	Prokuroria
	10

	Shërbimi i Provës
	234

	Media
	12

	Skuadrat e terrenit
	13

	Të tjerë 
	39

	Numri rasteve të mbyllura
	881

	Rastet e mbyllyra sipas arsyes
	

	fëmija është mbi 18 vjeç
	182

	fëmija është jashtë rrezikut dhe nuk ka shqetësime të tjera
	488

	fëmija vdes
	2

	fëmija ka ndryshuar vendbanim ose vendqendrim dhe dosja e tij është transferuar
	209

	Numri i rasteve të menaxhuara sipas nivelit të rrezikut
	2938

	i ulët
	1652

	i mesëm
	964

	i lartë
	205

	emergjent 
	117

	Numri i vizitave të kryera në familje
	3819

	Numri i rasteve të fëmijëve në ndjekje sipas problematikave 
	2938

	dhunë fizike
	188

	dhunë seksuale
	64

	dhunë psikologjike 
	414

	trafikim
	38

	fëmijë në situatë rruge
	203

	neglizhim
	352

	probleme social-ekonomike
	905

	aftësi e kufizuar
	46

	mosregjistrim në gjendjen civile
	24

	fëmijë në konflikt me ligjin
	456

	dhunë në mjedisin digjital
	21

	fëmijë pa kujdes prindëror
	97

	Tjetër 
	130

	Numri i fëmijëve për të cilët është marrë masë mbrojtjeje sipas llojit të masës
	

	Masa emergjente për largimin e fëmijës nga familja dhe vendosjen në përkujdesje alternative (total)
	56

	· Miratuar nga drejtori i shërbimeve shoqërore në bashki
	56

	· Konfirmuar nga gjykata 
	40

	
Masa e mbrojtjes për vendosjen e fëmijës në përkujdesje alternative (total)
	
37

	· Miratuar nga drejtori drejtori shërbimeve shoqërore në bashki
	37

	· Konfirmuar nga gjykata
	22

	Masa e mbrojtjes për mbikëqyrje të specializuar të fëmijës në mjedisin familjar
(Kjo masë miratohet vetëm nga drejtori shërbimeve shoqërore në bashki, nuk ka nevojë për konfirmim nga gjykata)
	93

	Numri i fëmijëve që janë identifikuar për tu regjistruar në shkollë
	197

	fëmijë për regjistrim në klasë të parë
	12

	fëmijë në situatë rruge 
	8

	fëmijë të paregjistruar në gjendje civile;
	1

	fëmijët mbi moshën 9 vjeç që nuk janë regjistruar asnjëherë në shkollë;
	9

	fëmijët që rrezikojnë të braktisin shkollën
	89

	fëmijë që kanë braktisur shkollën
	55

	fëmijë  me problem aksesimi në portalin e-albania
	7

	fëmijë me aftësi të kufizuar qe mbështetet nga NJMF për regjistrim në shkollë
	12

	fëmijë për transferim shkolle
	4

	Fëmijët e pashoqëruar
	

	Numri i kërkesave të shqyrtuara nga ASHDMF për riatdhesim të fëmijëve shqiptarë nga vendet e BE
	32

	Numri i fëmijëve të riatdhesuar
	10

	Numri i fëmijëve të huaj të pashoqëruar
	87

	Raste te referuara nga ASHDMF
	

	Ankesa zyrtare tek AMA
	7

	Raportime për faqe me përmbajtje të dëmshme ose të paligjshme
	130




1. Monitorimi i punës së strukturave për mbrojtjen e fëmijës në nivel vendor

Mbështetur në ligjin Nr.18/2017, “Për të Drejtat dhe Mbrojtjen e Fëmijës”, neni 41: Agjencia është përgjegjëse për koordinimin dhe organizimin e sistemit të integruar të mbrojtjes së fëmijës, në zbatim të politikave kombëtare për mbrojtjen e fëmijës, duke përfshirë zbatimin e ndërhyrjeve dhe marrjen e masave për parandalimin dhe mbrojtjen e fëmijës nga abuzimi, neglizhimi, keqtrajtimi dhe dhuna. Gjithashtu, në pikën c të këtij neni është përcaktuar përgjegjësia e ASHDMF për kontrollin e cilësisë së shërbimit të strukturave të mbrojtjes së fëmijës. 
Në zbatim të përgjegjësive ligjore Agjencia Shtetërore për të Drejtat dhe Mbrojtjen e Fëmijëve me mbështetjen e UNICEF po zbaton një metodologji të re për kontrollin e cilësisë së punës së punonjësve të mbrojtjes së fëmijëve, e miratuar me Udhëzimin nr. 767, datë 28.12.2023 të Ministrit të Shëndetësisë dhe Mbrojtjes Sociale, me titull “Metodologjia e kontrollit të cilësisë së mbrojtjes së fëmijëve në nivel vendor”. Ky udhëzim metodologjik përfaqëson një dokument standardizues që unifikon procedurat në përputhje me kërkesat ligjore për referimin dhe menaxhimin e rasteve, rregullon aktivitetin e kontrollit të cilësisë së punës së strukturave të mbrojtjes së fëmijëve në nivel vendor, si dhe orienton sjelljen profesionale të vetë Agjencisë gjatë procesit të kontrollit. Për realizimin e monitorimit me urdhër të Drejtorit të ASHDMF ngrihet grupi i kontrollit dhe monitorimit me dy anëtarë dhe një kryetar për çdo monitorim.
Objekti i Kontrollit të zhvilluar në këto bashki ishte vlerësimi i zbatimit të dispozitave ligjore në fuqi sipas Ligjit nr 18/2017 “Për të drejtat dhe mbrojtjen e fëmijës” dhe aktet nënligjore për çështjet e mbrojtjes së fëmijës nga punonjësit për mbrojtjen e fëmijës. Periudha e vlerësimit ishte për vitin 2025 dhe lloji i kontrollit ishte i plotë në 10 bashki dhe në një bashki ka qënë kontroll tematik. 

Qëllimi kontrollit ishte: 
· Vlerësimi i realizimit të detyrave dhe përgjegjësive të strukturave të mbrojtjes së fëmijës NJMF/PMF, Drejtorit, GTN bazuar në legjislacionin për mbrojtjen e fëmijës
· Vlerësimi i performancës së punës së PMF
· Përmirësimi i procesit të menaxhimit të rastit për të gjithë kategoritë e fëmijve  në nevojë për mbrojtje
· Përmirësimi i bashkëpunimit ndërmjet aktorëve të GTN
· Evidentimi i rasteve kur nuk është realizuar procedura për menaxhimin e rastit të fëmijës, bazuar në interesin më të lartë të fëmijës

Metodologjia e kontrollit bazohet në veprime dhe instrumenta  monitorimi. U përdor metoda e kontrollit fizik të dosjeve  dhe formularëve  që janë pjesë e dosjes sipas përcaktimeve të  VKM 578 datë 03.10.2018,  Neni 17. “Dosja individuale e fëmijës” duhet të përmbajë 12 formularë: që nga identifikimi, vlerësimi fillestar, vizitat në shtëpi dhe vëzhgimi, analiza  e rrezikut, intervistimi, hartimi dhe zbatimi i planit individual të mbrojtjes, shqyrtimit të progresit dhe PIM-i i rishikuar, masat e mbrojtjes deri në mbyllje të rastit. Gjithashtu u realizuan: 
· Intervista e thelluar gjysëm e strukturuar me PMF
· Intervistë e strukturuar me drejtorin e shërbimit social
· Fokus Grup me Grupin Teknik Ndërsektorial  
[bookmark: _Hlk228879809]Procesi i monitorimit përfshin një kontroll të plotë të tre niveleve kyçe të sistemit vendor të mbrojtjes së fëmijës:
· Drejtorinë e strukturës përgjegjëse për shërbimet shoqërore në bashki;
· Njësinë për Mbrojtjen e Fëmijës (NJMF) pranë bashkisë;
· Punonjësit për Mbrojtjen e Fëmijës (PMF) pranë njësive administrative.

Gjetjet e monitorimit dhe kontrollit 
Vlerësimi i realizua sipas një sistemi pikëzimi. Procesi i kontrollit u realizua  përmes mbledhjes së  të dhënave dhe e informacionit për matjen e indikatorëve që vlerësohen me 0, 1, 2 dhe 3 pikë, në bazë të sasisë dhe cilësisë së informacionit që rezulton nga kontrolli. 
Bazuar në këto rezultate nga bashkitë e monitorura janë 2 bashki që kanë arritur vlerësimin performancë e lartë.  Konkretisht, Bashkia Shkodër dhe bashkia Devoll. Bashkitë e tjera: Njësia administrative Dajt, bashkia Has, Bashkia Dibër, Gjirokastër, kanë arritur Performancë e mirë / e mjaftueshme. Bashkia Kucovë, Tropojë, Vau i Dejës, Himarë  Performancë mesatare/ deri diku e mjaftueshme.
Nga kontrolli fizik i dosjeve  janë konstatuar mungesa të formularëve përkatës të parashikuara nga VKM 578: 
· Në shumicën e rasteve mungon formulari i miratimit të ndarjes së informacionit  
· Mungojnë formularët e intervistimit të fëmijës, formularët e vizitave në familje, fletët e  ditarit, formulari i analizës së rrezikut, pasi pa analizën e rrezikut, afektohet i gjithë menaxhimi rastit. 
· Mungojnë dosjet individuale për çdo rast të fëmijëve të së njëjtës familje 
· Hapen dosje kur rreziku është i ulët ose nuk është përcaktuar niveli i rrezikut
Përsa i përket logjistikës dhe infrastrukturës, NJMF funksionon si njësi e posaçme brenda strukturës përgjegjëse për shërbimet shoqërore në nivel bashkie në përmbushje të  standartit ligjor të një PMF-je për çdo 3000 fëmijë, por jo në të gjitha bashkitë është respektuar, si në bashkitë Dibër, Gjirokastër, Vlorë.  Është evidentuar nevoja e vazhdueshme për trajnime për NJMF që  të sigurohen nga  bashkia dhe sektori i shërbimit social në bashki. Kriteret ligjore në lidhje me profilin profesional dhe arsimor të PMF-ve janë respektuar, por ka dhe bashki ku PMF nuk e ka formimin përkatës. 
PMF përballet me sfidat që kanë të bëjnë kryesisht me  sigurimin e logjistikës, transportit  për shkak të distancave të largëta të vendbanimeve nga njësia ku ofrohet shërbimi. 
Në njësitë administrative rolin e PMF  e kryejnë  administartorët socialë të cilat kryejnë edhe detyra të tjera. Roli i tyre më së shumti është referuaes për rastet që  mund të identifikohen në njësitë administrative.
NJMF/PMF kanë ndjekur trajnime me tematika si: menaxhimi i rasteve të problemeve të shëndetit mendor, tentativë vetvrasje, bullizmi në internet, fëmijët e pashoqëruar. 
Evidentohen nevoja  për trajnime të tematikave të ndryshme të dedikuara për punonjës të rinj rishtazi, pasi ka shumë ndryshime tek NJMF-të, ka njmf që janë larguar nga pozicionet dhe janë zëvendësuar me punonjës të rinj.
Mungesa e shërbimeve të specializuara evidentohet nga monitorimet. Shpesh rastet që kanë nevojë për shërbim psikologjik trajtohen nga psikologët shkollorë, por që ky shërbim nuk mjafton. Por ka bashki që psikologët shkollorë vetëm sa i referojnë rastet tek PMF,  sidomos për rastet e rënda me probleme psikologjike. Konstatohet që ky shërbim për tarjtimin e rasteve të problemeve të shëndetit mendor është i limituar në bashki për shkak të mungesës së profesionistëve. 
PMF-të hasin sfida në ndërgjegjësimin e prindërve në lidhje me shërbimet që ofrohen. Në pjesën më të madhe të rasteve prindërit hezitojnë të pranojnë shërbimet që u ofrohen fëmijëve pasi nuk kanë informacionin e duhur. Në disa bashki si Tropoja, Hasi, Kuçova  vërehet mungesa e prezencës së organizatave partnere.
ASHDMF ka lënë rekomandimet përkatëse bashkë me raportin e monitorimit për bashkitë përkatëse dhe me afate përkatëse për zbatimin e tyre. Disa nga rekomandimet e lëna janë;

· Identifikimin e rasteve të reja si dhe fenomenin e punësimit të fëmijëve në sezonin veror.
· Raporte vjetore mbi sitautën e zbatimit të të drejtave dhe të mbrojtjes së fëmijëve në bashki 
· Përmbushja e standarteve ligjore mbi infrastrukturën, burimet njerëzore, mjeteve logjistike, standardit dhe kriteret për punësimin e PMF\NJMF. 
· Realizimi i trajnimeve në bashkëpunim me institucionet dhe organizatat partnere për ngritjen e kapaciteteve të NJMF dhe PMF në njësitë administrative sipas nevojës, kryesisht trajnime në lidhje me menaxhimin e rastit, abuzimin seksual dhe kujdesin alternativ.
· Çdo PIM i hartuar për fëmijën duhet të nënshkruhet nga anëtarët e GTN dhe miratohet nga Drejtuesi i Shërbimit Social në bashki.
· Të parashikohet buxhet i dedikuar me zëra të detajuar për menaxhimin e rasteve dhe specifikisht prokurimin e shërbimeve

2. Zbatimi i të drejtave të fëmijëve në vend. Monitorimi i treguesve për të drejtat e fëmijëve në nivel kombëtar 

2.1 Progresi në forcimin e sistemit të mbrojtjes së fëmijëve në Shqipëri: Ngritja dhe funksionimi i NJMF
Sistemi i mbrojtjes së fëmijëve në Shqipëri ka pësuar zhvillime të rëndësishme në vitet e fundit, veçanërisht pas miratimit të Ligji Nr.18/2017 “Për të Drejtat dhe Mbrojtjen e Fëmijës”. Ky ligj vendosi bazat për një sistem të integruar të mbrojtjes së fëmijës, duke përcaktuar qartë rolet dhe përgjegjësitë e institucioneve në nivel qendror dhe vendor. 

Agjencia Shtetërore për të Drejtat dhe Mbrojtjen e Fëmijës është institucioni i cili ka përgjegjësi për koordinimin dhe organizimin e sistemit të integruar të mbrojtjes së fëmijës, si dhe monitorimin e zbatimit të të drejtave të fëmijëve në Shqipëri.

Ligji Nr.18/2017 përcakton qartë se bashkitë janë përgjegjëse për ngritjen e strukturave për mbrojtjen e fëmijës dhe për garantimin e funksionimit të tyre. Në këtë kontekst, NJMF-të janë konceptuar si njësi të specializuara brenda strukturave të shërbimeve sociale, me detyrë parandalimin, identifikimin, vlerësimin dhe ndjekjen e rasteve të fëmijëve në rrezik. Gjithashtu, ligji kërkon që në çdo njësi administrative me mbi 3000 fëmijë të ketë të paktën një punonjës të dedikuar për mbrojtjen e fëmijës (PMF), i cili duhet të ketë formim në punë sociale dhe të mos angazhohet në detyra të tjera. Roli i tyre është kompleks dhe kërkon jo vetëm njohuri profesionale, por edhe aftësi koordinuese dhe ndërhyrëse në situata shpesh të ndjeshme dhe të vështira.

Mbrojtja dhe sigurimi i të drejtave të fëmijëve duhet të përbëjë një përparësi të punës së pushtetit qendror e vendor. Zhvillimi dhe ngritja e NJMF-së në Shqipëri është një kontribut i rëndësishëm për sistemin e mbrojtjes së fëmijëve. Aktorët vendorë kanë vlerësuar rolin e NJMF, si struktura kryesore ku referohet për ndjekjen e rasteve të fëmijëve në rrezik, por jo gjithmonë i kanë dhënë rëndësi ngritjes së kësaj njësie. Për hir të mungesës së ndërgjegjësimit të rëndësisë së funksionit, apo organikës së kufizuar në dispozicion, drejtuesit e pushtetit vendor jo në pak raste nuk i japin rëndësinë e duhur emërimit të një punonjësi të posaçëm për NJMF dhe kjo mund të pengojë në ngritjen dhe funksionimin efektiv të NJMF.
Bashkitë janë përgjegjëse për ngritjen në nivel bashkie dhe në nivel njësie administrative të strukturave përkatëse për mbrojtjen e fëmijës. Ato janë përgjegjëse për ngritjen e programeve dhe shërbimeve rehabilituese e riintegruese për fëmijët në nevojë për mbrojtje, parashikimin në buxhetet e tyre të fondeve për realizimin progresiv të të drejtave të fëmijës si dhe financimin e shpenzimeve për zbatimin e planit individual të mbrojtjes se fëmijës dhe planit për aftësimin prindëror. Gjithashtu, bashkitë kanë detyrimin për zhvillimin e programeve dhe projekteve për të garantuar të drejtat dhe mirëqenien e fëmijës, për parandalimin dhe reduktimin e faktorëve që venë në rrezik jetën dhe integritetin moral, fizik, psikologjik dhe emocional. 
Rezulton se aktorët vendorë vlerësojnë rolin e NJMF, si struktura kryesore ku referohen për ndjekje rastet e fëmijëve në rrezik. Efikasiteti i punës së NJMF është i kufizuar për shkak të burimeve të kufizuara teknike e financiare si dhe kapacitetit të kufizuar profesional të vetë NJMF për të ushtruar detyrën. Gjithsesi, procesi i krijimit të tyre ka ecur me hapa të shpejtë dhe ky është një hap pozitiv në sistemin e mbrojtjes së fëmijëve.
Proçesi për ngritjen dhe funksionimin e NJMF-ve është kompleks dhe përfshin një sërë hallkash e aktorësh, bazuar në ligje, udhëzime dhe rregullore të pushtetit qëndror dhe lokal. 
Duke konsideruar se ngritja e NJMF është hapi i parë, më i rëndësishëm dhe më i domosdoshëm, nga ku fillon edhe implementimi i ligjit apo mbrojtja e fëmijëve, ASHDMF ka ndërmarrë një proces me bashkitë në vend për ti nxitur ato në mënyrë të vazhdueshme, për të ndikuar në vendimmarrjen e kryetarëve të bashkive për të vlerësuar ngritjen e NJMF si një detyrim ligjor, por edhe si domosdoshmëri për mbështetjen e fëmijëve dhe komuniteteve që ata përfaqësojnë. 
ASHDMF i ka kërkuar në mënyrë të vazhdueshme 61 bashkive në nivel kombëtar, ngritjen dhe funksionimin e Njësive për Mbrojtjen e Fëmijëve, jo vetëm se i përgjigjet kërkesave të Ligjit Nr.18/2017 “Për të Drejtat dhe Mbrojtjen e Fëmijës” por edhe sepse tashmë konsiderohet si njësi e posaçme brenda strukturës përgjegjëse për shërbimet shoqërore në nivel bashkie dhe ka për detyrë, në mënyrë të posaçme, parandalimin, identifikimin, vlerësimin, mbrojtjen dhe ndjekjen e rasteve të fëmijës në rrezik dhe/ose në nevojë për mbrojtje. 

Gjithashtu, gjatë procesit ASHDMF ka luajtur një rol nxitës dhe koordinues, duke orientuar dhe mbështetur bashkitë jo vetëm në emërimin e stafit, por edhe në formalizimin e funksioneve të tyre përmes akteve administrative dhe përshkrimeve të qarta të punës. Në mënyrë të vazhdueshme, ASHDMF ka kërkuar që çdo PMF ekzistues apo i sapoemëruar të pajiset me aktet përkatëse juridike, me qëllim garantimin e një funksionimi më të qartë, më të qëndrueshëm dhe në përputhje me kuadrin ligjor në fuqi. Ky proces është shoqëruar me komunikim të vazhdueshëm me bashkitë, ndjekje sistematike të zbatimit të rekomandimeve dhe monitorim të progresit të arritur nga secila bashki në raport me detyrimet ligjore dhe funksionale të NJMF-ve.

Në këtë kontekst, një nga treguesit më domethënës të këtij procesi i cili zgjati në kohë dhe ishte sfidues është rritja e numrit të PMF, të cilët janë elementi kyç i funksionimit të NJMF-ve. Nga 241 PMF të raportuar më parë, numri i tyre është rritur në 370 në nivel kombëtar, duke reflektuar një rritje të ndjeshme të kapaciteteve njerëzore. Kjo rritje reflekton jo vetëm përmbushjen graduale të kërkesave ligjore, por edhe një angazhim më të madh të bashkive për të investuar në forcimin e sistemit të mbrojtjes së fëmijëve dhe në garantimin e funksionimit efektiv të strukturave përgjegjëse.

Në përfundim, ngritja dhe funksionimi i NJMF-ve përfaqëson një hap të rëndësishëm përpara në forcimin e sistemit të mbrojtjes së fëmijëve në Shqipëri. Rritja e numrit të PMF-ve, përmirësimi i strukturave dhe rritja e ndërgjegjësimit institucional dëshmojnë për një progres real, i cili është rezultat i bashkëpunimit ndërmjet institucioneve qendrore dhe pushtetit vendor. Megjithatë, për të arritur një sistem plotësisht funksional dhe të qëndrueshëm, mbetet e domosdoshme vijimi i koordinimit ndërinstitucional, përforcimi i kapaciteteve profesionale dhe mbështetja e vazhdueshme e strukturave vendore në këtë fushë.


2.2 Monitorimi i menaxhimit të rasteve të fëmijëve në nevojë për mbrojtje 

Agjencia Shtetërore për Mbrojtjen e të Drejtave të Fëmijës ushtron rolin e saj si institucioni kryesor përgjegjës për koordinimin, monitorimin dhe zhvillimin e sistemit të integruar të mbrojtjes së fëmijës në Republikën e Shqipërisë. Në përmbushje të këtij mandati, Agjencia siguron zbatimin efektiv të politikave kombëtare dhe kuadrit ligjor në fuqi, duke synuar garantimin e të drejtave të fëmijëve dhe mbrojtjen e tyre nga çdo formë dhune, abuzimi, neglizhimi dhe shfrytëzimi.
Në këtë kontekst, ASHMDF luan një rol kyç jo vetëm në drejtimin strategjik të sistemit, por edhe në mbështetjen metodologjike dhe teknike të strukturave zbatuese në nivel vendor. Një ndër funksionet të saj është mbledhja periodike, përpunimi dhe analiza e të dhënave statistikore, të cilat mundësojnë vlerësimin e situatës së fëmijëve në nevojë për mbrojtje, identifikimin e tendencave dhe hartimin e ndërhyrjeve të bazuara në evidencë.
Sistemi i mbrojtjes së fëmijës funksionon mbi një qasje të integruar dhe ndërsektoriale, ku bashkëpunimi ndërinstitucional përbën një element thelbësor. Në nivel vendor, ky sistem zbatohet përmes Njësive për Mbrojtjen e Fëmijëve (NJMF) dhe Punonjësve për Mbrojtjen e Fëmijës (PMF), të cilët janë përgjegjës për koordinimin e shërbimeve dhe menaxhimin e rasteve konkrete. Këto struktura bashkërendojnë veprimet me një gamë të gjerë aktorësh lokalë, duke përfshirë institucionet arsimore, strukturat shëndetësore, shërbimet sociale, organet e rendit dhe organizatat e shoqërisë civile, me qëllim ofrimin e një qasjeje gjithëpërfshirëse dhe të koordinuar ndaj nevojave të fëmijëve.
Në përputhje me ligjin nr. 18/2017 “Për të drejtat dhe mbrojtjen e fëmijës”, PMF pranë bashkisë ushtron funksionin e menaxherit të rastit. Ky funksion përfshin të gjithë ciklin e menaxhimit të rastit, duke filluar nga identifikimi ose referimi, vlerësimi i rrezikut dhe nevojave të fëmijës, hartimi i planit individual të mbrojtjes, koordinimi i ndërhyrjeve ndërinstitucionale, deri në mbylljen e rastit dhe ndjekjen e vazhdueshme pas ndërhyrjes. Ky rol është thelbësor për garantimin e një qasjeje të personalizuar dhe të qëndrueshme në trajtimin e çdo rasti.
Procesi i mbledhjes dhe raportimit të të dhënave realizohet në përputhje me VKM nr. 636, datë 26.10.2018, i ndryshuar, i cili përcakton standardet dhe procedurat për shkëmbimin dhe përpunimin e informacionit statistikore ndërmjet institucioneve përgjegjëse në nivel qendror dhe vendor. Në këtë kuadër, NJMF-të raportojnë të dhëna në mënyrë periodike.
Gjatë vitit 2025, raportimi është realizuar nga të 61 Njësitë për Mbrojtjen e Fëmijëve, duke garantuar mbulim të plotë territorial dhe një panoramë të konsoliduar të situatës në nivel kombëtar. Nga këto, 53 NJMF kanë menaxhuar të paktën një rast të fëmijëve në nevojë për mbrojtje, ndërsa 8 NJMF nuk kanë raportuar asnjë rast gjatë vitit raportues, konkretisht në bashkitë Skrapar, Libohovë, Këlcyrë, Dropull, Pustec, Fushë Arrëz, Selenicë dhe Finiq.
Në total, janë trajtuar 2938 fëmijë në nevojë për mbrojtje, duke reflektuar një volum të konsiderueshëm pune për strukturat vendore dhe një prani të vazhdueshme të faktorëve të rrezikut që prekin mirëqenien e fëmijëve. Nga këto raste, 1240 janë identifikuar si raste të reja gjatë vitit 2025, çka tregon për një nivel aktiv të identifikimit dhe referimit nga strukturat përgjegjëse dhe aktorët e tjerë të përfshirë në sistem.
Pjesa tjetër e rasteve përbëhet nga raste të mbartura nga periudhat e mëparshme, të cilat kanë vijuar të jenë në proces menaxhimi. Ky tregues evidenton natyrën komplekse dhe shpesh afatgjatë të ndërhyrjeve në fushën e mbrojtjes së fëmijës, ku shumë raste kërkojnë ndjekje të vazhdueshme dhe koordinim të shumëfishtë ndërinstitucional për të arritur rezultate të qëndrueshme.
Gjatë vitit raportues janë mbyllur 881 raste, duke reflektuar përpjekjet e vazhdueshme të NJMF-ve dhe aktorëve të tjerë për të përfunduar me sukses ndërhyrjet e planifikuara. Megjithatë, raporti ndërmjet rasteve të reja, rasteve të mbartura dhe rasteve të mbyllura sugjeron për nevojën e rritjes së efikasitetit të proceseve të menaxhimit të rasteve dhe për forcimin e kapaciteteve për adresimin në kohë dhe në mënyrë të plotë të nevojave të fëmijëve.
Të dhënat për vitin 2025 evidentojnë disa tendenca dhe sfida kryesore në funksionimin e sistemit të mbrojtjes së fëmijës:
· Vazhdimësia e rasteve të mbartura tregon se një pjesë e konsiderueshme e rasteve kërkojnë ndërhyrje afatgjata të cilat shpesh lidhen me faktorë të thellë socialë dhe ekonomikë. 
· Raportimi i asnjë rasti në disa bashki mund të sinjalizojë nevoja për përmirësim në mekanizmat e identifikimit, raportimit dhe referimit, si dhe për forcimin e kapaciteteve të strukturave vendore. 
· Ngarkesa e lartë e punës për PMF-të sugjeron nevojën për rritje të burimeve njerëzore dhe përmirësim të mbështetjes profesionale, për të garantuar cilësi dhe efektivitet në menaxhimin e rasteve. 
· Nevoja për bashkëpunim më të thelluar ndërinstitucional mbetet një element kyç për adresimin e rasteve komplekse, veçanërisht në rastet që përfshijnë dhunë në familje, shfrytëzim ekonomik apo forma të tjera të rrezikut. 



Numrin më të madh të rasteve të menaxhuara e raportojnë NJMF e bashkisë Tiranë me 490 raste, duke qenë se kjo bashki ka dhe numrin më të madh të njësive administrative, si dhe NJMF-të e bashkive Durrës 288 raste, Shkodër me 259 raste, Elbasan 156 raste.
Ndërkohë numrin më të vogël të rasteve të menaxhuara e raportojnë NJMF e bashkive Poliçan dhe Konispol me 1 rast, bashkia Memaliaj 2 raste. 

Rastet e Reja
Për vitin 2025, gjithsej nga 1240 raste të reja të identifikuara dhe trajtuara nga NJMF-të, vërehet një shpërndarje e pabarabartë sipas grupmoshave të fëmijëve. Numrin më të madh e zë grupmosha 16–18 vjeç, me 443 raste, çka tregon se adoleshentët përbëjnë kategorinë më të ekspozuar ndaj rreziqeve që kërkojnë ndërhyrje nga strukturat e mbrojtjes së fëmijës. Në vijim, një numër i konsiderueshëm rastesh i përket edhe grupmoshës 13–15 vjeç, me 303 raste, duke konfirmuar tendencën që problematikat rriten me avancimin në moshë.
Ndërkohë, grupmoshat më të vogla paraqesin një numër më të ulët rastesh të identifikuara. Konkretisht, për grupmoshën 10–12 vjeç janë regjistruar 169 raste, për grupmoshën 7–9 vjeç janë evidentuar 123 raste, ndërsa për fëmijët e moshës 0–3 vjeç janë trajtuar 103 raste. Numrin më të vogël të rasteve e ka grupmosha 4–6 vjeç, me vetëm 99 raste të raportuara.
Këto të dhëna sugjerojnë se ndërhyrjet e NJMF-ve janë më të përqendruara tek moshat më të rritura, ku rreziqet sociale, sjelljet problematike dhe ekspozimi ndaj faktorëve të jashtëm janë më të theksuara. Nga ana tjetër, numri më i ulët i rasteve në grupmoshat më të vogla mund të lidhet jo vetëm me një ekspozim potencialisht më të ulët, por edhe me vështirësitë në identifikimin e hershëm të rasteve në këtë kategori. Fëmijët e vegjël shpesh kanë më pak mundësi të shprehin apo raportojnë situatat problematike, ndërsa rastet bëhen të dukshme kryesisht përmes institucioneve si kopshtet, shkollat, shërbimet shëndetësore apo strukturat komunitare.


Për vitin 2025, shifrat për rastet e reja të trajtuara nga NJMF-të sipas gjinisë, tregojnë një mbizotërim të rasteve që përfshijnë meshkujt. Konkretisht, gjithsej nga rastet e identifikuara, 760 i përkasin fëmijëve meshkuj, ndërsa 480 raste janë regjistruar për fëmijët femra. Kjo diferencë e ndjeshme tregon se djemtë paraqiten më shpesh në sistemin e mbrojtjes së fëmijëve si raste që kërkojnë ndërhyrje.
Ky disproporcion mund të lidhet me disa faktorë të mundshëm. Kjo mund të lidhet me ekspozimin më të madh të djemve ndaj situatave të rrezikut dhe sjelljeve problematike, të cilat shpesh bëhen më të dukshme për institucionet dhe komunitetin. Në shumë raste, djemtë mund të përfshihen më shpesh në situata si braktisja e shkollës, puna e fëmijëve, konfliktet me ligjin, sjelljet agresive apo forma të tjera të rrezikut në mjedisin social dhe komunitar, çka sjell edhe identifikim më të lartë nga strukturat përgjegjëse.
Nga ana tjetër, numri më i ulët i rasteve të raportuara për vajzat nuk nënkupton domosdoshmërisht një ekspozim më të ulët ndaj dhunës apo problematikave sociale. Përkundrazi, disa forma të rrezikut që prekin vajzat, si dhuna në familje, abuzimi, neglizhimi apo format e tjera të dhunës mund të mbeten më pak të raportuara ose më të vështira për t’u identifikuar për shkak të faktorëve socialë, kulturorë dhe stigmatizimit.
Në këtë kuadër, të dhënat tregojnë nevojën për një qasje të ndjeshme ndaj dimensionit gjinor në sistemin e mbrojtjes së fëmijëve, duke garantuar që mekanizmat e identifikimit, referimit dhe ndërhyrjes të jenë të aftë të adresojnë në mënyrë të barabartë nevojat dhe format e ndryshme të rrezikut që prekin si djemtë, ashtu edhe vajzat.Top of Form


Bottom of Form
Nga 1240 raste të reja të identifikuara gjatë vitit 2025, pjesa më e madhe i përket fëmijëve nga popullsia mazhoritare, me 981 raste. Ndërkohë, 109 raste janë fëmijë të komunitetit rom dhe 82 raste i përkasin komunitetit egjiptian. Këto komunitete vazhdojnë të përballen me një sërë sfidash sociale dhe ekonomike, si varfëria, përjashtimi social, vështirësitë në aksesin ndaj shërbimeve bazë, frekuentimi i ulët në arsim apo kushtet e papërshtatshme të jetesës, faktorë të cilët rrisin riskun për përfshirjen e fëmijëve në situata që kërkojnë ndërhyrje mbrojtëse. Prania e këtyre rasteve tregon nevojën për politika dhe shërbime më të fokusuara në mbështetjen dhe integrimin social të këtyre komuniteteve, si dhe për forcimin e mekanizmave të identifikimit dhe referimit në nivel vendor.
[bookmark: _Toc530564449]Identifikimi/Referimi i Rasteve 
Detyrimi për raportim i rasteve të fëmijëve në nevojë për mbrojtje përfshirë ata në rrezik, parashikohet në mënyrë të detyrueshme për të gjithë punonjësit të cilët punojnë me fëmijët në nenin 67 të ligjit 18/2017 “Detyrimi për raportim”, ku çdo punonjës i institucioneve publike dhe private, që vihet në kontakt me fëmijët për shkak të profesionit dhe ka dyshim se një fëmijë abuzohet, neglizhohet, keqtrajtohet apo ndodhet në rrezik për diçka të tillë, duhet të njoftojë menjëherë organet e Policisë së Shtetit ose strukturat për mbrojtjen e fëmijës në nivel vendor.

Në këtë kuadër, NJMF luajnë rol kryesor në verifikimin dhe raportimin e rasteve, duke bashkëpunuar ngushtë me institucione të ndryshme publike dhe jo publike. Përveç rasteve të referuara nga aktorë institucionalë, edhe qytetarët, familjarët dhe komuniteti kanë të drejtë të raportojnë raste të dhunës apo rrezikut ndaj fëmijëve pranë këtyre strukturave.
Për vitin 2025, të dhënat tregojnë se burimi kryesor i referimit të rasteve ka qenë Policia e Shtetit, me 309 raste të referuara. Institucionet arsimore kanë luajtur gjithashtu një rol të rëndësishëm në identifikimin e rasteve, duke referuar 195 raste. NJMF-të, përmes punës së tyre në terren dhe identifikimit proaktiv, kanë evidentuar 148 raste.
Institucionet shëndetësore kanë referuar 44 raste, një shifër që mbetet relativisht e ulët krahasuar me potencialin e tyre për identifikimin e dhunës dhe abuzimit, duke qenë se shpesh rastet paraqiten fillimisht në këto struktura. Ndërkohë, është vënë re një rritje e ndërgjegjësimit edhe nga familjet, ku prindërit kanë raportuar 87 raste, ndërsa vetë fëmijët kanë raportuar 1 rast, çka tregon ende nevojën për fuqizimin e zërit të fëmijëve.
Në sistemin e drejtësisë, bashkëpunimi ndërinstitucional ka kontribuar në rritjen e referimeve, ku Shërbimi i Provës rezulton me 234 raste të referuara, gjykatat me 68 raste dhe Prokuroria me 10 raste. Ky bashkëpunim tregon një përmirësim të koordinimit midis strukturave të drejtësisë dhe atyre të mbrojtjes së fëmijëve.
Gjithashtu, kontribut në identifikimin dhe referimin e rasteve ka dhënë edhe Inspektorati Shtetëror i Punës dhe Shërbimeve Shoqërore i cili ka referuar 9 raste pranë NJMF-ve. Referimet nga ky institucion lidhen kryesisht me identifikimin e fëmijëve në situata shfrytëzimi ekonomik, punë të fëmijëve apo raste të tjera që cënojnë të drejtat dhe mirëqenien e tyre. 
Aktorë të tjerë si organizatat e shoqërisë civile dhe strukturat vendore kanë pasur gjithashtu një rol mbështetës në identifikim dhe referim. OJF-të kanë referuar 49 raste, ndërsa administratorët e ndihmës ekonomike 22 raste. Mediat dhe skuadrat e terrenit kanë kontribuar respektivisht me 12 dhe 13 raste, duke ndihmuar në evidentimin e situatave në komunitet.
Gjithashtu, një numër i konsiderueshëm rastesh (39 raste) është raportuar nga kategori të ndryshme si Avokati i Popullit, shërbimet sociale rajonale, qytetarët dhe struktura të tjera mbështetëse, të klasifikuara në kategorinë “të tjerë”. Këto të dhëna tregojnë një rritje të bashkëpunimit ndërinstitucional dhe një zgjerim gradual të rrjetit të raportimit të rasteve të fëmijëve në nevojë për mbrojtje.Top of FormBottom of Form


Rastet e Mbyllura
Gjatë vitit 2025 janë mbyllur gjithsej 881 raste të trajtuara nga NJMF-të. Pjesa më e madhe e tyre, rreth 488 raste, janë mbyllur pasi është vlerësuar se fëmija nuk ndodhet më në situatë rreziku dhe nuk paraqet shqetësime të tjera. Ky rezultat konsiderohet pozitiv, pasi tregon se ndërhyrjet e Punonjësve për Mbrojtjen e Fëmijës dhe të strukturave vendore kanë qenë efektive në stabilizimin e situatës dhe në eliminimin e faktorëve të rrezikut.
Një pjesë tjetër, 209 raste, janë mbyllur për shkak të ndryshimit të vendbanimit ose vendqëndrimit të fëmijës, ku dosjet përkatëse janë transferuar në NJMF-të e zonave respektive. Ndërkohë, 182 raste janë mbyllur për shkak të arritjes së moshës madhore, çka ka sjellë përfundimin e ndjekjes së tyre nga sistemi i mbrojtjes së fëmijës.
Gjithashtu, gjatë këtij viti janë evidentuar edhe 2 raste humbje jete, të cilat mbeten një tregues i rëndësisë së vazhdueshme të forcimit të mekanizmave të parandalimit dhe ndërhyrjes së hershme për mbrojtjen e fëmijëve në rrezik.













Niveli i Rrezikut
Vlerësimi i nivelit të rrezikut përbën një komponent qendror të procesit të menaxhimit të rastit, pasi orienton jo vetëm llojin e ndërhyrjes, por edhe intensitetin dhe urgjencën e masave që ndërmerren nga strukturat vendore, në përputhje me kuadrin ligjor për mbrojtjen e fëmijës. Ky vlerësim realizohet paralelisht me ofrimin e mbështetjes së menjëhershme, duke synuar stabilizimin e situatës së fëmijës që në fazat e para të identifikimit.

Të dhënat për vitin 2025 tregojnë se sistemi i NJMF-ve është i orientuar kryesisht drejt menaxhimit të rasteve me rrezik të ulët dhe të mesëm.1652 raste janë klasifikuar me nivel të ulët rreziku dhe 964 raste me nivel të mesëm, çka sugjeron se një pjesë e madhe e ndërhyrjeve kanë karakter parandalues dhe mbështetës, më shumë sesa emergjent.
Kjo shpërndarje tregon se sistemi po funksionon si mekanizëm që identifikon dhe adreson herët situatat problematike përpara se ato të përshkallëzohen. Dominimi i rasteve me rrezik të ulët dhe të mesëm mund të interpretohet si tregues i rritjes së identifikimit të hershëm dhe ndërhyrjes në kohë nga NJMF-të.
Në anën tjetër, 205 raste të klasifikuara me rrezik të lartë dhe 117 raste në nivel të menjëhershëm rreziku përfaqësojnë një segment më të vogël, por thelbësor të punës së sistemit, ku kërkohet ndërhyrje e shpejtë, e koordinuar dhe shpesh multidisiplinare. Këto raste, ndonëse numerikisht më pak, kanë ngarkesën më të madhe institucionale dhe kërkojnë burime më intensive.
NJMF synojnë parandalimin dhe menaxhimin e hershëm të rrezikut, duke ulur peshën relative të rasteve emergjente dhe duke rritur kapacitetin për ndërhyrje në faza të hershme të problematikës.


Gjatë vitit 2025, NJMF-të në të gjithë vendin kanë realizuar gjithsej 3819 vizita në familje, duke e vendosur këtë instrument si një nga elementët kryesorë të punës në terren. Këto vizita nuk kanë pasur vetëm funksion monitorues, por kanë shërbyer si mekanizëm bazë për identifikimin e hershëm të fëmijëve në nevojë për mbrojtje dhe për vlerësimin e situatës reale ku ata jetojnë.
Nga analiza e funksionit të tyre, vihet re se vizitat në familje përfaqësojnë një qasje gjithëpërfshirëse të NJMF-ve, pasi përmes tyre bëhet vlerësimi i kushteve social-ekonomike të familjes, identifikimi i faktorëve të mundshëm të rrezikut, si dhe analiza e marrëdhënieve dhe ndërveprimit ndërmjet anëtarëve të familjes, veçanërisht në raport me fëmijët. Në këtë mënyrë, vizitat shërbejnë jo vetëm për evidentimin e rasteve të reja, por edhe për kuptimin më të thelluar të dinamikës familjare që ndikon në mirëqenien e fëmijës.
Një aspekt i rëndësishëm i këtij procesi është edhe rivlerësimi i rasteve që janë tashmë në menaxhim. Të dhënat tregojnë se vizitat në familje realizohen në mënyrë periodike dhe të përshtatur sipas nevojës së çdo rasti.
Veçanërisht në rastet kur janë vendosur masa mbrojtëse, intensiteti i vizitave rritet ndjeshëm. Këto vizita më të shpeshta dhe të qëllimshme shërbejnë për monitorimin e vazhdueshëm të situatës, vlerësimin e efektivitetit të ndërhyrjeve të ndërmarra dhe garantimin e sigurisë së fëmijës në mjedisin familjar.
Në tërësi, numri i lartë i vizitave në familje tregon një qasje proaktive të sistemit të mbrojtjes së fëmijëve, ku ndërhyrja në terren mbetet një nga mjetet më të rëndësishme për identifikimin, vlerësimin dhe ndjekjen e rasteve, si dhe për parandalimin e përshkallëzimit të situatave të rrezikut.

Analiza e Problematikave të Rasteve të Menaxhuara
Rastet e fëmijëve të menaxhuara nga NJMF-të gjatë vitit 2025 pasqyrojnë një gamë të gjerë problematikash sociale, ekonomike dhe familjare, të cilat ndikojnë drejtpërdrejt në mirëqenien, zhvillimin dhe mbrojtjen e të drejtave të fëmijëve. Kompleksiteti i këtyre rasteve tregon se situatat e rrezikut shpesh janë të ndërlidhura dhe kërkojnë një qasje të koordinuar ndërinstitucionale, ku PMF-të kanë luajtur një rol kyç në identifikimin, referimin dhe menaxhimin e rasteve në bashkëpunim me strukturat publike dhe organizatat jo publike që ofrojnë shërbime për fëmijët dhe familjet.

Një pjesë e konsiderueshme e rasteve të trajtuara lidhen me fëmijë që jetojnë në kushte të vështira social-ekonomike, ku problematikat financiare të familjes shoqërohen me forma të tjera të përjashtimit dhe cenimit të të drejtave të fëmijëve. Në shumë raste, varfëria nuk paraqitet vetëm si mungesë e të ardhurave ekonomike, por si një situatë shumëdimensionale që ndikon në cilësinë e jetesës dhe mundësitë për zhvillim të fëmijës. Kjo përfshin vështirësi në aksesin ndaj arsimit cilësor, mungesë ose vonesa në marrjen e shërbimeve shëndetësore, kushte të papërshtatshme banimi, izolim social, si dhe mungesë të mbështetjes së nevojshme për zhvillimin e sigurt dhe të shëndetshëm të fëmijëve.
Për vitin 2025, NJMF-të kanë menaxhuar 905 raste të fëmijëve që vijnë nga këto kushte vulnerabël, duke ndërhyrë përmes një sërë masash mbështetëse dhe mbrojtëse. Ndërhyrjet kanë synuar jo vetëm në adresimin e nevojave emergjente të fëmijëve, por edhe përmirësimin e situatës familjare dhe sociale në afat më të gjatë. Në këtë kuadër, fëmijët dhe familjet e tyre kanë përfituar mbështetje ekonomike dhe ushqimore, akses në arsim përmes sigurimit të pajisjeve dhe materialeve mësimore, shërbime shëndetësore dhe mbështetje psiko-sociale, si dhe bashkëpunim me strukturat vendore për çështje që lidhen me strehimin dhe fuqizimin e familjes.
Këto të dhëna tregojnë se varfëria dhe problematikat social-ekonomike mbeten ndër faktorët kryesorë që ndikojnë në ekspozimin e fëmijëve ndaj rrezikut dhe nevojës për mbrojtje. Njëkohësisht, ato evidentojnë rëndësinë e forcimit të politikave sociale dhe shërbimeve mbështetëse për familjet në nevojë, me qëllim parandalimin e përkeqësimit të situatave dhe garantimin e një mjedisi më të sigurt dhe më të qëndrueshëm për zhvillimin e fëmijëve.Top of Form
Bottom of Form


Gjatë vitit 2025, NJMF-të kanë identifikuar dhe menaxhuar raste të ndryshme të dhunës ndaj fëmijëve, duke evidentuar vazhdimësinë e këtij fenomeni dhe ndikimin serioz që ai ka në jetën dhe zhvillimin e fëmijëve. Rastet e trajtuara kanë përfshirë forma të ndryshme të dhunës si: fizike, psikologjike, seksuale, apo përmes neglizhimit. Këto situata cënojnë drejtpërdrejt sigurinë, mirëqenien dhe të drejtat e fëmijës, duke krijuar pasoja afatshkurtra dhe afatgjata në zhvillimin e tyre fizik, emocional dhe social.
Ndikimi i abuzimit reflektohet shpesh në gjendjen emocionale dhe psikologjike të fëmijëve, në marrëdhëniet e tyre familjare dhe shoqërore, si edhe në përfshirjen në procesin arsimor. Në shumë raste, fëmijët e ekspozuar ndaj dhunës apo neglizhimit shfaqin vështirësi në përqendrim, probleme emocionale dhe të sjelljes, ulje të rezultateve në shkollë apo edhe braktisje të arsimit. 
Në të gjitha rastet e evidentuara, PMF-të kanë ndërhyrë për të garantuar mbrojtjen e menjëhershme të fëmijëve dhe për të minimizuar rrezikun ndaj tyre. Ndërhyrjet janë realizuar përmes vlerësimit të situatës së fëmijës, hartimit dhe zbatimit të planeve individuale të mbrojtjes, si dhe koordinimit me institucionet përgjegjëse sipas natyrës së rastit. Në këtë proces është bashkëpunuar ngushtësisht me strukturat e policisë, institucionet shëndetësore, sistemin arsimor, organet e drejtësisë dhe shërbimet sociale, me qëllim ofrimin e mbështetjes së nevojshme për fëmijën dhe familjen. 

Gjatë vitit 2025, punonjësit për mbrojtjen e fëmijëve kanë trajtuar 414 raste të dhunës psikologjike ndaj fëmijëve, një tregues që evidenton jo vetëm përhapjen e këtij fenomeni, por edhe natyrën shpesh të padukshme dhe të vështirë për t’u identifikuar të dhunës psikologjike. Ndryshe nga format e tjera të dhunës, dhuna psikologjike nuk lë gjithmonë shenja fizike të dukshme, por krijon pasoja të thella në zhvillimin emocional dhe në ndërtimin e sigurisë emocionale të fëmijës. Kjo formë dhune manifestohet përmes kërcënimeve, fyerjeve, poshtërimit, refuzimit, kontrollit të vazhdueshëm, frikësimit apo ekspozimit të vazhdueshëm ndaj konflikteve familjare.
Nga një këndvështrim më i gjerë, këto raste tregojnë se mirëqenia e fëmijës ndikohet drejtpërdrejt nga klima emocionale brenda familjes. Edhe kur fëmijët nuk janë viktima direkte të dhunës, përjetimi i vazhdueshëm i tensioneve, konflikteve apo agresivitetit mes të rriturve krijon ndjenjë pasigurie, ankthi dhe paqëndrueshmërie emocionale. Në shumë raste, fëmijët zhvillojnë ndjenja faji, izolimi apo frike, duke ndikuar në vetëbesimin, aftësinë për të krijuar marrëdhënie të shëndetshme dhe performancën në shkollë. Pasojat e kësaj dhune mund të shfaqen jo vetëm gjatë fëmijërisë, por edhe në jetën e tyre të mëvonshme.
Një faktor tjetër që ka ndikuar ndjeshëm në rritjen e problematikave emocionale tek fëmijët është rritja e konflikteve familjare të lidhura me proceset e divorcit dhe zgjatja e procedurave gjyqësore. Në këto situata, fëmijët shpesh vendosen në qendër të konfliktit ndërmjet prindërve, duke u përballur me presion emocional, manipulim apo përfshirje të drejtpërdrejtë në mosmarrëveshjet familjare. Në vend që të mbrohen nga konfliktet e të rriturve, ata shpesh ekspozohen ndaj tyre për periudha të gjata, çka ndikon negativisht në ndjenjën e stabilitetit dhe sigurisë emocionale.
Në disa raste, moszbatimi i vendimeve gjyqësore lidhur me kujdestarinë, të drejtën e takimit apo detyrimet prindërore ka sjellë nevojën për ndërhyrjen e strukturave të përmbarimit dhe strukturave të policisë. Edhe pse këto ndërhyrje janë të nevojshme për garantimin e të drejtave të fëmijës, për vetë fëmijët ato shpesh përjetohen si situata traumatike dhe stresuese, sidomos kur zhvillohen në prani të tyre ose kur shoqërohen me tensione të larta mes prindërve. Kjo situatë tregon se konfliktet familjare dhe mënyra se si menaxhohen ato nga të rriturit kanë një ndikim të drejtpërdrejtë në shëndetin emocional të fëmijëve dhe nënvizojnë nevojën për shërbime më të forta psiko-sociale, ndërmjetësim familjar dhe mbështetje të specializuar për fëmijët që kalojnë procese të tilla.
Dhuna seksuale ndaj fëmijëve mbetet një nga format më të rënda dhe më komplekse të dhunës, pasi cenon jo vetëm sigurinë fizike të fëmijës, por edhe dinjitetin, besimin dhe zhvillimin e tij emocional e psikologjik. Gjatë vitit 2025, PMF kanë trajtuar 64 raste të dhunës seksuale ndaj fëmijëve. Megjithëse ky numër paraqet vetëm rastet e identifikuara dhe të raportuara, ai evidenton ekzistencën e një problematike serioze, e cila shpesh mbetet e fshehur për shkak të frikës, turpit, manipulimit emocional apo mungesës së besimit për të raportuar. Këto të dhëna tregojnë se dhuna seksuale ndaj fëmijëve duhet trajtuar jo vetëm si çështje e mbrojtjes individuale të fëmijës, por edhe si një problem kompleks social që kërkon ndërhyrje të koordinuara dhe afatgjata.
Në shumë raste, autorët janë persona të njohur për fëmijën dhe pjesë e rrethit të tij të besimit, si familjarë, të afërm, fqinjë apo individë me rol autoritar në jetën e përditshme të fëmijës. Kjo krijon një marrëdhënie varësie dhe kontrolli emocional, e cila e bën fëmijën më të pambrojtur dhe më pak të aftë për të kërkuar ndihmë apo për të denoncuar situatën. Në këto raste, abuzimi shpesh shoqërohet me manipulim psikologjik, kërcënim, frikësim apo normalizim të sjelljeve abuzive, duke e bërë identifikimin e rasteve më të vështirë për familjen, shkollën dhe institucionet.
Një aspekt veçanërisht shqetësues është rritja e rasteve ku vajzat adoleshente manipulohen përmes marrëdhënieve të rreme emocionale apo premtimeve për mbështetje, dashuri apo përfitime materiale. Në këto situata, abuzuesit përdorin forma të sofistikuara të manipulimit emocional për të krijuar varësi psikologjike dhe kontroll mbi viktimat. Shpesh, këto raste lidhen me shfrytëzim seksual të vazhdueshëm dhe, në disa raste, me përfshirje në rrjete trafikimi apo prostitucioni. Përdorimi i rrjeteve sociale dhe platformave online ka rritur më tej ekspozimin e fëmijëve ndaj këtyre rreziqeve, duke krijuar mundësi më të mëdha për kontakt dhe manipulim nga persona me qëllime abuzive.
Nga analiza e rasteve evidentohet se cenueshmëria sociale dhe ekonomike mbetet një ndër faktorët kryesorë që rrit rrezikun e shfrytëzimit seksual të fëmijëve. Fëmijët që jetojnë në varfëri, në familje me konflikte të vazhdueshme, me mungesë të kujdesit prindëror, me probleme të shëndetit mendor apo varësi nga substancat, shpesh kanë më pak mbështetje dhe mbikëqyrje, duke u bërë më të ekspozuar ndaj manipulimit dhe shfrytëzimit. 
Kjo situatë tregon se adresimi i dhunës seksuale ndaj fëmijëve kërkon një qasje të integruar dhe afatgjatë, e cila nuk kufizohet vetëm në reagimin pas identifikimit të rasteve. Është e domosdoshme forcimi i mekanizmave të parandalimit, rritja e ndërgjegjësimit të familjeve dhe komuniteteve, edukimi i fëmijëve mbi sigurinë dhe mbrojtjen personale, si dhe fuqizimi i bashkëpunimit ndërinstitucional mes shërbimeve sociale, arsimit, shëndetësisë, policisë dhe sistemit të drejtësisë. 
Gjatë vitit 2025, NJMF-të kanë trajtuar 188 raste të dhunës fizike ndaj fëmijëve, duke treguar se kjo formë dhune vazhdon të mbetet një ndër problematikat më të pranishme në mjedisin familjar dhe komunitar. Rastet e evidentuara tregojnë se dhuna fizike ndaj fëmijëve shpesh ndodh në familje që përballen me tensione të vazhdueshme, mungesë stabiliteti emocional dhe vështirësi socio-ekonomike, ku konfliktet mes të rriturve reflektohen drejtpërdrejt tek fëmijët. Në shumë situata, përdorimi i forcës fizike perceptohet ende si mënyrë disiplinimi apo kontrolli, çka tregon praninë e modeleve të dëmshme të edukimit dhe normalizimin e sjelljeve të dhunshme brenda familjes.
Nga një këndvështrim më i gjerë, rastet tregojnë se dhuna fizike nuk është një fenomen i izoluar, por lidhet ngushtë me faktorë të tjerë që ndikojnë në funksionimin e familjes. Varfëria, papunësia, problemet e shëndetit mendor, përdorimi i alkoolit apo substancave, konfliktet bashkëshortore dhe mungesa e mbështetjes sociale krijojnë një mjedis me stres të lartë, ku fëmijët bëhen shpesh viktimat më të ekspozuara. Në këto raste, dhuna ndaj fëmijëve është shpesh tregues i një situate më të gjerë krizash sociale dhe emocionale brenda familjes.
Analiza e rasteve evidenton gjithashtu se ndërhyrjet institucionale janë fokusuar shpesh në adresimin e nevojave emergjente ekonomike dhe sociale të familjeve, si ndihma ushqimore, strehimi apo mbështetja financiare. Megjithatë, shumë raste kërkojnë edhe ndërhyrje më të thelluara psiko-sociale për fëmijët dhe prindërit, pasi pasojat e dhunës fizike nuk kufizohen vetëm tek dëmtimi fizik. Fëmijët që përjetojnë dhunë mund të zhvillojnë ndjenja frike, pasigurie, agresiviteti apo izolimi, të cilat ndikojnë në marrëdhëniet e tyre sociale, në performancën shkollore.
Një problematikë në rritje është edhe dhuna fizike ndërmjet adoleshentëve, veçanërisht në mjediset shkollore dhe komunitare. Konfliktet mes bashkëmoshatarëve po shfaqen gjithnjë e më shpesh në forma agresive, të nxitura nga bullizmi, presioni social, dëshira për dominim apo ndikimi i përmbajtjeve të dhunshme në rrjetet sociale. Në disa raste, adoleshentët e perceptojnë agresivitetin si mënyrë normale komunikimi apo si formë për të fituar respekt dhe pranueshmëri në grup. Kjo tregon mungesë të aftësive për menaxhimin e emocioneve dhe zgjidhjen paqësore të konflikteve.
Përhapja e këtyre sjelljeve ndikon jo vetëm tek fëmijët direkt, por edhe në klimën sociale brenda shkollës dhe komunitetit, duke krijuar ndjenja pasigurie, ankthi dhe përjashtimi tek fëmijët. Në këtë kontekst, roli i shkollës bëhet veçanërisht i rëndësishëm, jo vetëm për identifikimin e hershëm të rasteve, por edhe për promovimin e kulturës së dialogut, respektit dhe menaxhimit pozitiv të konflikteve. Bashkëpunimi ndërmjet mësuesve, psikologëve shkollorë, prindërve dhe strukturave të mbrojtjes së fëmijëve mbetet thelbësor për parandalimin e dhunës dhe krijimin e mjediseve më të sigurta për fëmijët dhe adoleshentët.
Gjatë vitit 2025, NJMF-të kanë menaxhuar 352 raste të neglizhimit ndaj fëmijëve, duke treguar se kjo formë e cenimit të mirëqenies së tyre mbetet një ndër problematikat më të përhapura dhe njëkohësisht më të vështira për t’u identifikuar në kohë. Ndryshe nga format e tjera të dhunës, neglizhimi shpesh zhvillohet gradualisht dhe në heshtje, duke u bërë pjesë e përditshmërisë së fëmijës. Ai shfaqet përmes mungesës së kujdesit të nevojshëm për ushqim, higjienë, arsimim, mbrojtje, kujdes shëndetësor dhe mbështetje emocionale, duke ndikuar drejtpërdrejt në zhvillimin dhe sigurinë e fëmijës.
Nga analiza e rasteve rezulton se neglizhimi nuk lidhet vetëm me mungesën e të ardhurave ekonomike, por shpesh me dobësimin e funksionit prindëror dhe mungesën e aftësisë për të garantuar një mjedis të qëndrueshëm dhe mbrojtës për fëmijën. Në shumë raste, fëmijët janë identifikuar jashtë sistemit arsimor, pa ndjekje të rregullt mjekësore apo të ekspozuar ndaj situatave të rrezikshme. Janë evidentuar gjithashtu raste të fëmijëve të lënë për periudha të gjata pa kujdesin e nevojshëm, apo situata më të rënda ku prindërit kanë braktisur përgjegjësitë e tyre ndaj fëmijëve.

Një aspekt i rëndësishëm që del nga këto raste është fakti se neglizhimi shpesh është tregues i problemeve më të thella brenda familjes. Konfliktet familjare, problemet e shëndetit mendor, përdorimi i alkoolit apo substancave narkotike, izolimi social dhe mungesa e mbështetjes për prindërit ndikojnë drejtpërdrejt në aftësinë e tyre për të përmbushur nevojat bazë të fëmijëve

Nga një këndvështrim tjetër, neglizhimi duhet parë edhe si një problem që lidhet me mungesën e mekanizmave të hershëm të mbështetjes për familjen. Shpesh institucionet ndërhyjnë vetëm kur situata është përkeqësuar ndjeshëm, ndërkohë që familjet kanë pasur nevojë për mbështetje psiko-sociale, këshillim prindëror shumë më herët. Kjo tregon rëndësinë e forcimit të shërbimeve parandaluese dhe identifikimit të hershëm të familjeve në rrezik, përpara se pasojat tek fëmijët të bëhen të rënda dhe afatgjata.

Pasojat e neglizhimit tek fëmijët janë të shumanshme dhe ndikojnë jo vetëm në zhvillimin fizik, por edhe në aspektin emocional, social dhe arsimor. Për këtë arsye, trajtimi i rasteve të neglizhimit kërkon jo vetëm mbrojtje të menjëhershme për fëmijën, por edhe punë të vazhdueshme me familjen, forcim të aftësive prindërore dhe koordinim ndërinstitucional për të krijuar kushte më të sigurta dhe mbështetëse për zhvillimin e fëmijëve.

Gjatë vitit 2025, NJMF-të kanë menaxhuar 203 raste të fëmijëve në situatë rruge, duke evidentuar vazhdimësinë e një fenomeni që lidhet ngushtë me përjashtimin social, varfërinë dhe mungesën e mbështetjes së qëndrueshme familjare. Këta fëmijë kalojnë një pjesë të konsiderueshme të kohës së tyre në rrugë, të angazhuar në aktivitete informale si lypja, shitja ambulante, mbledhja e materialeve të riciklueshme apo forma të tjera pune të pasigurta, të cilat i ekspozojnë vazhdimisht ndaj rrezikut.

Nga analiza e rasteve rezulton se situata e fëmijëve në rrugë nuk lidhet vetëm me mungesën e të ardhurave në familje, por edhe me problematika të thella sociale dhe familjare. Në shumë raste, familjet përballen me papunësi afatgjatë, mungesë strehimi të përshtatshëm, nivel të ulët arsimimi, probleme të shëndetit mendor, varësi apo mungesë të aftësive prindërore. Si pasojë, fëmijët shpesh detyrohen të kontribuojnë në sigurimin e të ardhurave për familjen ose kalojnë pjesën më të madhe të ditës jashtë mbikëqyrjes dhe mbrojtjes së duhur.

Një element shqetësues është fakti se jeta në rrugë rrit ndjeshëm ekspozimin e fëmijëve ndaj formave të ndryshme të shfrytëzimit dhe dhunës. Ata janë më të rrezikuar për t’u përfshirë në situata trafikimi, shfrytëzimi ekonomik, përdorimi nga grupe kriminale apo për të qenë viktima të dhunës fizike dhe seksuale. 

Fenomeni i fëmijëve në situatë rruge ka ndikim të drejtpërdrejtë edhe në përjashtimin e tyre nga sistemi arsimor dhe nga mundësitë për zhvillim të barabartë me bashkëmoshatarët. Shumë prej këtyre fëmijëve kanë frekuentim të ulët në shkollë ose e kanë braktisur atë plotësisht. 

Identifikimi i shumicës së rasteve të fëmijëve nga skuadrat e terrenit në bashkitë “Hotspot” tregon rëndësinë e pranisë aktive të institucioneve në komunitet dhe të bashkëpunimit ndërmjet shërbimeve sociale, policisë, arsimit, organizatave joqeveritare dhe strukturave vendore. Përvoja e këtyre ndërhyrjeve tregon se adresimi i fenomenit kërkon jo vetëm ndërhyrje emergjente për mbrojtjen e fëmijëve, por edhe masa afatgjata për fuqizimin e familjeve, riintegrimin në arsim, mbështetjen ekonomike dhe krijimin e mekanizmave që parandalojnë rikthimin e fëmijëve në rrugë.

Gjatë vitit 2025, PMF-të kanë trajtuar 456 raste të fëmijëve në konflikt me ligjin, duke evidentuar një problematikë që lidhet jo vetëm me sjelljen individuale të fëmijëve, por edhe me faktorë të thellë socialë, ekonomikë dhe familjarë. Rastet e identifikuara përfshijnë përfshirje në vepra të ndryshme penale, si vjedhje, dëmtime prone, drejtimi i automjetit pa patentë, shpërndarje të lëndëve narkotike, përfshirje në grupe problematike apo sjellje të tjera që i vendosin fëmijët përballë sistemit të drejtësisë. Megjithatë, analiza e këtyre rasteve tregon se në shumë situata fëmijët nuk janë vetëm autorë të veprimeve të paligjshme, por edhe vetë viktima të kushteve sociale dhe mjedisit ku janë rritur.
Një pjesë e konsiderueshme e këtyre fëmijëve vijnë nga familje me probleme të theksuara ekonomike dhe sociale, ku mungojnë stabiliteti emocional, mbikëqyrja prindërore dhe mbështetja për zhvillimin e tyre. Braktisja e shkollës, ekspozimi ndaj dhunës në familje, mungesa e modeleve pozitive dhe përfshirja e hershme në mjedise problematike ndikojnë drejtpërdrejt në rritjen e rrezikut për sjellje delikuente. Në shumë raste, përfshirja në aktivitete të paligjshme lidhet me nevojën për përfitim ekonomik, dëshirën për pranim në grupet shoqërore apo mungesën e alternativave zhvilluese dhe aktiviteteve pozitive në komunitet.

Nga një këndvështrim tjetër, rastet tregojnë se shumë prej këtyre fëmijëve kanë kaluar më herët në situata neglizhimi, dhune apo përjashtimi social, pa marrë mbështetjen e nevojshme në kohën e duhur. Kjo tregon se përfshirja në konflikt me ligjin shpesh është rezultat i problemeve të akumuluara dhe mungesës së ndërhyrjeve parandaluese në faza më të hershme të jetës së fëmijës. Për këtë arsye, trajtimi i këtyre rasteve kërkon një qasje rehabilituese dhe jo vetëm ndëshkuese, duke e konsideruar fëmijën si subjekt që ka nevojë për mbështetje, orientim dhe riintegrim social.

Në këtë kuadër, NJMF-të kanë luajtur një rol të rëndësishëm në vlerësimin e situatës së çdo fëmije dhe koordinimin e ndërhyrjeve të nevojshme. Përmes Planeve Individuale të Mbrojtjes janë ofruar shërbime psiko-sociale, këshillim familjar, mbështetje për rikthim në arsim apo përfshirje në kurse profesionale, si dhe monitorim i vazhdueshëm për të parandaluar përsëritjen e sjelljeve problematike. Për fëmijët nën moshën e përgjegjësisë penale, fokusi ka qenë edukimi, rehabilitimi dhe riintegrimi në komunitet, ndërsa për fëmijët mbi këtë moshë është bashkëpunuar me institucionet e drejtësisë për të garantuar respektimin e të drejtave të tyre dhe trajtim në përputhje me standardet për drejtësinë për të mitur.

Një shqetësim në rritje mbetet përdorimi i fëmijëve nga individë apo grupe kriminale për kryerjen e aktiviteteve të paligjshme. Në këto raste, fëmijët shfrytëzohen për shkak të moshës dhe statusit të tyre ligjor, duke u përfshirë në aktivitete kriminale që shpesh kontrollohen nga të rritur. Ky fenomen tregon se disa fëmijë janë njëkohësisht autorë dhe viktima të shfrytëzimit kriminal, çka kërkon jo vetëm ndërhyrje nga strukturat e mbrojtjes së fëmijëve, por edhe mekanizma më të fortë identifikimi, hetimi dhe parandalimi nga institucionet ligjzbatuese.

Në tërësi, rastet e fëmijëve në konflikt me ligjin tregojnë nevojën për forcimin e politikave parandaluese, rritjen e mbështetjes për familjet dhe krijimin e më shumë mundësive për edukim, zhvillim dhe përfshirje sociale të fëmijëve dhe adoleshentëve. 

Gjatë vitit 2025, strukturat e mbrojtjes së fëmijëve kanë trajtuar 38 raste të trafikimit të fëmijëve, duke evidentuar një nga format më të rënda të shfrytëzimit dhe cenimit të dinjitetit njerëzor. Rastet e identifikuara tregojnë se trafikimi i fëmijëve vazhdon të marrë forma të ndryshme, duke përfshirë shfrytëzimin seksual, përdorimin për lypje të organizuar, punën e detyruar apo përfshirjen në aktivitete të paligjshme. Në shumicën e rasteve, fëmijët manipulohen dhe kontrollohen përmes mashtrimit, presionit emocional, kërcënimit apo krijimit të varësisë ekonomike dhe psikologjike ndaj shfrytëzuesve.
Nga analiza e rasteve rezulton se trafikimi i fëmijëve është i lidhur ngushtë me situatat e cenueshmërisë sociale dhe mungesës së mbrojtjes familjare. Fëmijët që rriten në kushte varfërie, me mungesë kujdesi prindëror, histori dhune në familje apo me prindër që përballen me probleme të shëndetit mendor dhe varësi, janë më të ekspozuar ndaj manipulimit dhe rekrutimit nga individë apo rrjete kriminale. 

Një element gjithnjë e më i pranishëm në rastet e evidentuara është përdorimi i rrjeteve sociale dhe platformave online për kontaktimin dhe manipulimin e fëmijëve. Vajzat adoleshente joshen përmes premtimeve për marrëdhënie sentimentale, jetë më të mirë apo mbështetje ekonomike. Në shumë raste, këto marrëdhënie shndërrohen në forma të shfrytëzimit seksual dhe kontrollit të vazhdueshëm nga persona më të rritur apo rrjete kriminale. Kjo tregon se trafikimi i fëmijëve po merr forma më të sofistikuara dhe më të vështira për t’u identifikuar në fazat e hershme.

Nga një këndvështrim tjetër, rastet e trafikimit tregojnë se fëmijët shpesh kanë kaluar më parë në situata të tjera rreziku, si neglizhimi, braktisja e shkollës, dhuna apo jeta në rrugë. Kjo nënkupton se trafikimi nuk ndodh në mënyrë të izoluar, por është shpesh rezultat i akumulimit të problematikave sociale dhe mungesës së ndërhyrjeve parandaluese në kohën e duhur. Për këtë arsye, identifikimi i hershëm i fëmijëve në rrezik dhe forcimi i mekanizmave të mbrojtjes mbeten thelbësore për parandalimin e fenomenit.

Në trajtimin e rasteve, NJMF-të kanë bashkëpunuar me Autoritetin Përgjegjës pranë Ministrisë së Brendshme, qendrat rezidenciale për viktimat e trafikimit, organizatat partnere dhe institucionet publike për të garantuar mbështetje të specializuar për fëmijët. Ndërhyrjet kanë përfshirë strehim emergjent, asistencë psikologjike dhe shëndetësore, mbështetje ligjore, masa për riintegrimin social dhe arsimor të fëmijëve. Një rëndësi e veçantë i është kushtuar edhe punës me familjet dhe komunitetin, me qëllim krijimin e një mjedisi më të sigurt dhe parandalimin e rikthimit të fëmijëve në situata shfrytëzimi.
Këto raste tregojnë se trafikimi i fëmijëve duhet trajtuar jo vetëm si çështje penale, por edhe si problem social që kërkon bashkëpunim të vazhdueshëm ndërinstitucional dhe ndërhyrje parandaluese.

Gjatë vitit 2025, NJMF-të kanë trajtuar 46 raste të fëmijëve me aftësi të kufizuara, raste që kanë kërkuar ndërhyrje të specializuara dhe bashkëpunim të ngushtë ndërinstitucional për shkak të nevojave të shumta që paraqesin këta fëmijë dhe familjet e tyre. Problematikat e evidentuara lidhen kryesisht me vështirësitë në aksesin ndaj shërbimeve bazë dhe mbështetjes së nevojshme për zhvillimin dhe integrimin e tyre në komunitet.
Nga analiza e rasteve rezulton se një ndër sfidat kryesore mbetet mungesa ose vonesa në identifikimin dhe ndërhyrjen e hershme, e cila ndikon drejtpërdrejt në zhvillimin e fëmijës dhe në mundësinë për të përfituar shërbime rehabilituese në kohën e duhur. Në shumë raste, familjet përballen me mungesë informacioni, mungesë shërbimesh të specializuara pranë vendbanimit apo me procedura të vështira për aksesimin e mbështetjes institucionale. Kjo sjell vështirësi jo vetëm për fëmijët, por edhe për prindërit, të cilët shpesh mbeten të vetëm në përballimin e nevojave të përditshme të kujdesit.

Nga një këndvështrim social dhe ekonomik, rastet tregojnë se familjet e fëmijëve me aftësi të kufizuara janë shpesh më të ekspozuara ndaj varfërisë dhe përjashtimit social. Kostot e trajtimeve, terapive, medikamenteve dhe kujdesit të vazhdueshëm krijojnë ngarkesë të konsiderueshme financiare për familjet, veçanërisht kur njëri prej prindërve detyrohet të heqë dorë nga puna për t’u kujdesur për fëmijën. 

Një aspekt shqetësues i evidentuar në këto raste është edhe rreziku më i lartë që fëmijët me aftësi të kufizuara kanë për t’u përballur me neglizhencë, dhunë apo forma të ndryshme abuzimi. Kufizimet në komunikim, varësia nga të rriturit mund t’i bëjnë këta fëmijë më të pambrojtur dhe më pak të aftë për të raportuar situatat e dhunës apo keqtrajtimit. Për këtë arsye, mbrojtja e tyre kërkon mekanizma më të fortë monitorimi, mbështetje të specializuar dhe sensibilizim më të madh të familjeve dhe komunitetit.

Gjatë vitit 2025, NJMF-të kanë trajtuar 24 raste të fëmijëve të paregjistruar në gjendjen civile, një problematikë që ndikon drejtpërdrejt në njohjen ligjore të fëmijës dhe aksesin e tij në të drejtat bazë. Mungesa e regjistrimit civil i vendos këta fëmijë në një situatë të pasigurt juridike dhe sociale, duke kufizuar mundësinë për të përfituar nga arsimi, shërbimet shëndetësore, mbrojtja sociale dhe mekanizmat institucionalë të mbrojtjes. Në praktikë, një fëmijë i paregjistruar mbetet pjesërisht “i padukshëm” për sistemet publike dhe më i ekspozuar ndaj përjashtimit social dhe cenimit të të drejtave.
Nga analiza e rasteve rezulton se shumica e fëmijëve të paregjistruar kanë lindur jashtë territorit shqiptar dhe familjet e tyre janë përballur me vështirësi në sigurimin e dokumentacionit të nevojshëm nga vendet e origjinës apo të lindjes. Procedurat administrative të ndërlikuara, mungesa e informacionit dhe vështirësitë për të legalizuar apo përkthyer dokumentet kanë ndikuar në zvarritjen e procesit të regjistrimit. 
Një pjesë tjetër e rasteve lidhet me familje në situata të vështira ekonomike dhe sociale, ku niveli i ulët arsimor, mungesa e informacionit dhe pamundësia për të aksesuar ndihmë ligjore apo administrative kanë krijuar pengesa në regjistrimin e fëmijëve. Këto raste tregojnë se problematika nuk lidhet vetëm me aspektin ligjor, por edhe me pabarazitë sociale dhe vështirësitë që disa familje kanë në aksesimin e institucioneve publike dhe procedurave administrative.

Nga një këndvështrim tjetër, mungesa e regjistrimit rrit ndjeshëm cenueshmërinë e fëmijëve ndaj formave të ndryshme të përjashtimit dhe shfrytëzimit. Fëmijët pa dokumentacion zyrtar kanë më pak mundësi të identifikohen dhe të monitorohen nga institucionet, duke e bërë më të vështirë ndërhyrjen në rastet e neglizhimit, dhunës apo trafikimit. Për adresimin e këtyre rasteve, NJMF-të kanë bashkëpunuar me zyrat e gjendjes civile, institucionet vendore dhe organizatat partnere për të mbështetur familjet në përmbushjen e procedurave të nevojshme. Ndërhyrjet kanë përfshirë orientim ligjor dhe administrativ, asistencë në mbledhjen dhe përgatitjen e dokumentacionit, ndërmjetësim me institucionet përkatëse dhe sensibilizim të familjeve mbi rëndësinë e regjistrimit civil të fëmijëve. 

Përdorimi i internetit dhe teknologjisë nga fëmijët është rritur ndjeshëm në vitet e fundit, duke sjellë jo vetëm mundësi më të mëdha për informim dhe komunikim, por edhe ekspozim ndaj rreziqeve të reja në mjedisin digjital. Në këtë kontekst, siguria online e fëmijëve është kthyer në një nga sfidat më të rëndësishme për strukturat e mbrojtjes së fëmijëve, familjen dhe institucionet arsimore. Aksesimi i hershëm i rrjeteve sociale dhe platformave online ka bërë që fëmijët dhe adoleshentët të përballen gjithnjë e më shpesh me forma të ndryshme të dhunës dhe shfrytëzimit në internet.
Gjatë vitit 2025, PMF-të kanë trajtuar 21 raste të lidhura me dhunën në mjedisin digjital. Rastet e evidentuara përfshijnë ngacmime të vazhdueshme në rrjetet sociale, publikim apo shpërndarje pa leje të materialeve personale, presion dhe manipulim për dërgimin e përmbajtjeve intime, si dhe forma të bullizmit online që kanë ndikuar drejtpërdrejt në gjendjen emocionale dhe psikologjike të fëmijëve. Në disa raste, fëmijët janë bërë objekt i manipulimit nga persona të rritur, të cilët kanë krijuar marrëdhënie besimi me qëllim shfrytëzimi emocional apo seksual.

Nga analiza e rasteve vihet re se mjedisi digjital krijon forma të reja të cenueshmërisë për fëmijët, pasi dhuna online shpesh zhvillohet në mënyrë të fshehtë dhe të vazhdueshme, pa u identifikuar menjëherë nga familja apo shkolla. Për shkak të përdorimit intensiv të rrjeteve sociale, shumë fëmijë e kanë të vështirë të dallojnë situatat e rrezikshme, manipulimin emocional apo shkeljen e privatësisë. Në të njëjtën kohë, frika nga gjykimi, turpi bën që një pjesë e tyre të mos raportojnë përvojat negative që përjetojnë online.

Një aspekt shqetësues është ndikimi që këto përvoja kanë në mirëqenien psikologjike të fëmijëve. Rastet e trajtuara tregojnë se dhuna digjitale mund të shkaktojë ankth, pasiguri, humbje të vetëbesimit dhe vështirësi në përqendrim dhe performancë shkollore. Në disa raste, ekspozimi i vazhdueshëm ndaj bullizmit online ka ndikuar edhe në përkeqësimin e marrëdhënieve sociale të fëmijëve dhe në tërheqjen e tyre nga aktivitetet e përditshme. Ndryshe nga format tradicionale të dhunës, dhuna online mund ta ndjekë fëmijën në çdo moment të ditës, duke e bërë më të vështirë shkëputjen nga situata stresuese.

Përballë këtyre sfidave, ASHDMF dhe PMF kanë punuar për rritjen e ndërgjegjësimit të fëmijëve dhe prindërve mbi sigurinë digjitale dhe mënyrat e mbrojtjes në internet. Ndërhyrjet kanë përfshirë këshillim individual dhe familjar, orientim mbi identifikimin e rreziqeve online dhe mbështetje për raportimin e rasteve të abuzimit. Një vëmendje e veçantë i është kushtuar rolit të prindërve në mbikëqyrjen dhe komunikimin me fëmijët, me qëllim krijimin e një marrëdhënieje besimi ku fëmijët të ndihen të sigurt për të ndarë shqetësimet që hasin në internet.
Gjithashtu, bashkëpunimi me shkollat, institucionet ligjzbatuese dhe organizatat partnere ka qenë i rëndësishëm për promovimin e edukimit digjital dhe reagimin e koordinuar ndaj rasteve të dhunës online. Organizimi i aktiviteteve ndërgjegjësuese në mjediset arsimore ka ndihmuar në informimin e fëmijëve mbi përdorimin e sigurt të internetit, privatësinë online dhe pasojat e sjelljeve abuzive në rrjet. Këto ndërhyrje tregojnë se mbrojtja e fëmijëve në mjedisin digjital kërkon një qasje të vazhdueshme dhe të koordinuar, që kombinon edukimin, parandalimin dhe reagimin institucional.
Gjatë vitit 2025, strukturat e mbrojtjes së fëmijëve kanë menaxhuar 97 raste të fëmijëve pa kujdes prindëror. Këto raste përfshijnë fëmijë të braktisur, fëmijë që nuk janë njohur ligjërisht nga njëri ose të dy prindërit, si dhe raste ku prindërit, pavarësisht ekzistencës biologjike, nuk ushtrojnë përgjegjësitë e tyre prindërore. Në disa situata, fëmijët janë lënë për periudha të gjata pa kujdes, mbikëqyrje apo mbështetje emocionale, duke u përballur me pasiguri të vazhdueshme në jetën e tyre të përditshme.
Nga analiza e rasteve rezulton se mungesa e kujdesit prindëror lidhet shpesh me problematika të shumta sociale dhe ekonomike. Varfëria, emigracioni, konfliktet familjare, divorci, problemet e shëndetit mendor, përdorimi i substancave apo dhuna në familje ndikojnë drejtpërdrejt në dobësimin e funksionit prindëror dhe në pamundësinë për të siguruar një mjedis të qëndrueshëm për fëmijën. Në disa raste, prindërit janë përballur me kushte aq të vështira sa nuk kanë qenë në gjendje të përmbushin nevojat bazë të fëmijëve, ndërsa në raste të tjera është evidentuar mungesë përgjegjësie dhe refuzim i ndërgjegjshëm për të ushtruar kujdesin prindëror.
Mungesa e kujdesit prindëror nuk përfaqëson vetëm mungesën fizike të prindit, por edhe mungesën e mbështetjes emocionale dhe të sigurisë që familja duhet të garantojë për fëmijën.
Nga një këndvështrim tjetër, rastet tregojnë rëndësinë e forcimit të mekanizmave mbështetës për familjet në vështirësi, përpara se situata të degradojë deri në largimin e fëmijës nga familja. Shumë prej këtyre rasteve kërkojnë ndërhyrje të hershme sociale, mbështetje ekonomike, këshillim psikologjik dhe programe për aftësimin prindëror, me qëllim ruajtjen e funksionalitetit të familjes dhe parandalimin e braktisjes apo neglizhimit të fëmijëve.
Në menaxhimin e rasteve, NJMF-të kanë ndjekur parimin që rritja e fëmijës në një ambient familjar mbetet alternativa më e mirë për zhvillimin e tij. Për këtë arsye, institucionalizimi është përdorur vetëm në rastet kur nuk ka qenë e mundur gjetja e zgjidhjeve të tjera brenda familjes biologjike apo të afërmve. Strukturat e mbrojtjes kanë punuar për identifikimin e mundësive të kujdestarisë alternative, mbështetjen e familjeve kujdestare dhe riintegrimin e fëmijëve në mjedise të sigurta familjare. Paralelisht, janë ofruar shërbime këshillimi, mbështetje ekonomike dhe monitorim i vazhdueshëm për prindërit dhe kujdestarët, me synim garantimin e mirëqenies së fëmijëve.
Gjatë vitit 2025, janë raportuar gjithashtu 130 raste të tjera të cilat nuk përfshihen në kategoritë klasike të indikatorëve të mbrojtjes së fëmijës, por që paraqesin kompleksitet dhe kërkojnë ndërhyrje të specializuar. Këtu përfshihen:
• Fëmijë të kthyer nga zonat e konfliktit, kryesisht nga Siria, të cilët mbërrijnë me trauma të thella emocionale dhe psikologjike, vështirësi në socializim dhe nevojë për mbështetje të specializuar për rikthimin në jetën familjare, shkollore dhe komunitare.
• Fëmijë që përballen me çrregullime apo problematika të shëndetit mendor, për të cilët evidentohen mungesë e shërbimeve të specializuara, vonesa në identifikimin e problematikave dhe vështirësi në ndjekjen e trajtimeve dhe terapive të vazhdueshme.
• Fëmijë me sjellje problematike, të përfshirë në përdorimin e substancave narkotike, agresivitet, braktisje të shkollës, shoqërim me grupe problematike apo përfshirje në aktivitete të paligjshme dhe devijuese.
• Fëmijë të riatdhesuar nga vendet e Bashkimit Europian apo shtetet fqinje, për të cilët NJMF-të kanë ndjekur procesin e identifikimit, vlerësimit të situatës familjare, mbrojtjes dhe mbështetjes për riintegrim në komunitet dhe sistemin arsimor.
• Fëmijë të huaj të pashoqëruar, të identifikuar gjatë lëvizjeve migratore, të cilët ndodhen pa praninë e prindërve apo kujdestarëve ligjorë dhe kanë nevojë për mbrojtje emergjente, strehim, mbështetje psiko-sociale dhe masa për parandalimin e trafikimit apo shfrytëzimit.
• Fëmijë në proces deinstitucionalizimi, të cilët kalojnë nga institucionet rezidenciale drejt formave alternative të kujdesit familjar apo komunitar, duke kërkuar mbështetje për përshtatje, integrim dhe krijimin e një mjedisi më të qëndrueshëm emocional dhe social.
• Fëmijë që janë larguar nga banesa ose janë gjetur jashtë mjedisit familjar për shkak të konflikteve, dhunës, neglizhimit apo mungesës së mbështetjes dhe sigurisë në familje, raste që kërkojnë ndërhyrje të menjëhershme për mbrojtjen dhe stabilizimin e situatës së tyre.
Përballimi i këtyre rasteve kërkon ndërhyrje të koordinuara dhe të vazhdueshme nga NJMF-të, në bashkëpunim të ngushtë me institucionet arsimore, shërbimet shëndetësore, policinë, sistemin e drejtësisë dhe organizatat partnere. Menaxhimi i rasteve nuk kufizohet vetëm në reagimin emergjent për garantimin e sigurisë së fëmijës, por synon edhe krijimin e kushteve për rehabilitim, riintegrim dhe zhvillim të qëndrueshëm në familje dhe komunitet. Përmes këtij bashkëpunimi ndërinstitucional synohet adresimi i nevojave të ndryshme të fëmijëve, duke ofruar mbështetje psiko-sociale, arsimore, shëndetësore dhe sociale, me fokus afatgjatë fuqizimin dhe mirëqenien e tyre.

Masat e Mbrojtjes
Ligji nr. 18/2017 “Për të Drejtat dhe Mbrojtjen e Fëmijës” parashikon një sërë masash mbrojtëse që NJMF-të mund të zbatojnë në rastet kur fëmijët gjenden në situata rreziku, si pasojë e dhunës, neglizhimit, abuzimit apo formave të ndryshme të shfrytëzimit. Këto masa synojnë garantimin e sigurisë së menjëhershme të fëmijës, por edhe krijimin e kushteve për mbrojtje dhe stabilitet afatgjatë. Gjatë vitit 2025, NJMF-të kanë marrë gjithsej 186 masa mbrojtjeje për fëmijë në situata të ndryshme rreziku.
Nga të dhënat e raportuara rezulton se 56 raste kanë kërkuar ndërhyrje emergjente për largimin e menjëhershëm të fëmijës nga familja ose mjedisi ku ai ndodhej në rrezik dhe vendosjen në forma alternative përkujdesjeje. Këto ndërhyrje janë aplikuar në situata ku siguria dhe integriteti fizik apo emocional i fëmijës ishte seriozisht i cenuar dhe ku qëndrimi në familje përbënte rrezik të drejtpërdrejtë për jetën dhe mirëqenien e tij. Marrja e masave emergjente tregon se në një numër rastesh problematikat familjare kanë arritur nivele të tilla që kërkojnë ndërhyrje të menjëhershme institucionale për mbrojtjen e fëmijës.
Përveç rasteve emergjente, NJMF-të kanë marrë edhe 37 masa mbrojtjeje për vendosjen e fëmijëve në përkujdesje alternative. Këto raste lidhen me situata ku familja biologjike nuk ka qenë në gjendje të garantojë sigurinë dhe kujdesin e nevojshëm për fëmijën, duke bërë të nevojshme gjetjen e një mjedisi tjetër mbështetës dhe mbrojtës. Vendosja në përkujdesje alternative është përdorur si masë për të garantuar vazhdimësinë e kujdesit për fëmijën, duke respektuar parimin e interesit më të lartë të tij dhe duke synuar, kur është e mundur, rikthimin në një mjedis familjar të sigurt.
Numrin më të madh të masave të ndërmarra e zënë rastet e mbikëqyrjes së specializuar në mjedisin familjar, me 93 masa të aplikuara gjatë vitit. Kjo tregon se në një pjesë të konsiderueshme të rasteve është vlerësuar se fëmija mund të vazhdojë të qëndrojë pranë familjes, nëse sigurohet monitorim i vazhdueshëm dhe mbështetje nga strukturat përgjegjëse. Kjo masë përfshin ndjekjen sistematike të situatës së fëmijës dhe familjes përmes planeve individuale të mbrojtjes, këshillimit, ndërhyrjeve psiko-sociale dhe koordinimit me institucionet e tjera për të reduktuar faktorët e rrezikut.
Nga një këndvështrim më i gjerë, shpërndarja e masave të mbrojtjes tregon se NJMF-të po orientohen jo vetëm drejt ndërhyrjeve emergjente, por edhe drejt masave parandaluese dhe mbështetëse që synojnë ruajtjen e fëmijës brenda mjedisit familjar, sa herë që kjo është në interesin e tij më të mirë. Kjo qasje reflekton rëndësinë e ndërhyrjes së hershme dhe të punës me familjen për të shmangur institucionalizimin dhe për të forcuar aftësinë e prindërve për të garantuar kujdes dhe mbrojtje për fëmijët. 
2.3 Monitorimi i mediave dhe mbështetja e mekanizmave vendorë nga ASHDMF
Bottom of Form
Në ushtrimin e mandatit të saj për mbrojtjen dhe promovimin e të drejtave të fëmijëve, ASHDMF ka zhvilluar gjatë vitit 2025 një proces të vazhdueshëm monitorimi dhe ndjekjeje të rasteve të raportuara në media, portale online dhe rrjete sociale, me qëllim identifikimin e hershëm të situatave që mund të përbëjnë cenim të të drejtave të fëmijëve. Ky monitorim ka shërbyer si një mekanizëm i rëndësishëm për evidentimin në kohë të rasteve të dhunës, abuzimit, neglizhimit, shfrytëzimit apo ekspozimit të papërshtatshëm të fëmijëve në hapësirën publike dhe digjitale.
Rritja e përdorimit të mediave online dhe shpërndarja e menjëhershme e informacionit kanë bërë që një pjesë e konsiderueshme e rasteve të problematikave që prekin fëmijët të evidentohen fillimisht në media apo rrjete sociale, përpara se të referohen zyrtarisht pranë institucioneve. Në këtë kontekst, monitorimi i vazhdueshëm nga ASHDMF ka luajtur rol të rëndësishëm në nxitjen e reagimit institucional dhe aktivizimin e mekanizmave vendorë të mbrojtjes së fëmijëve.
Krahas evidentimit të rasteve përmes mediave, Agjencia ka trajtuar edhe ankesa dhe referime të ardhura nga qytetarë, organizata dhe institucione publike, duke i shqyrtuar ato në përputhje me kuadrin ligjor dhe procedurat për mbrojtjen e fëmijëve. Këto referime kanë përfshirë situata të ndryshme që kërkojnë ndërhyrje emergjente, verifikim institucional apo koordinim me strukturat vendore përgjegjëse. 
Një element i rëndësishëm i punës së Agjencisë ka qenë mbështetja teknike dhe ndjekja e vazhdueshme e NJMF-ve gjatë menaxhimit të rasteve. Përmes komunikimit të përhershëm me strukturat vendore, ASHDMF ka orientuar dhe mbështetur zbatimin e procedurave standarde, koordinimin ndërinstitucional në interesin më të mirë të fëmijës. Kjo qasje ka ndihmuar në rritjen e efektivitetit të ndërhyrjeve dhe në forcimin e përgjegjshmërisë së institucioneve të përfshira në sistemin e mbrojtjes së fëmijëve.
Nga një këndvështrim tjetër, monitorimi aktiv i mediave dhe rasteve të raportuara ka nxjerrë në pah edhe nevojën për më shumë etikë dhe përgjegjësi në raportimin mediatik të çështjeve që përfshijnë fëmijët. Në disa raste janë evidentuar publikime që cenojnë privatësinë, dinjitetin apo sigurinë e fëmijëve, duke treguar rëndësinë e respektimit të standardeve për mbrojtjen e identitetit dhe interesit më të lartë të tyre në raportimin publik.
2.3 Monitorimi i realizimit të të drejtave të fëmijëve në nivel kombëtar, nëpërmjet mbledhjes së të dhënave statistikore
Bazuar në Ligjin nr. 18/2017 “Për të Drejtat dhe Mbrojtjen e Fëmijës” dhe në Vendimin e Këshillit të Ministrave nr. 636, datë 26.10.2018, i ndryshuar me VKM nr. 471, datë 06.07.2022, ASHDMF ushtron përgjegjësinë ligjore për mbledhjen, përpunimin dhe analizimin e të dhënave statistikore që pasqyrojnë situatën e të drejtave dhe mbrojtjes së fëmijëve në Shqipëri. Në bazë të detyrimeve ligjore ASHDMF në çdo fillim viti dërgon kërkesën për të dhëna statistikore vjetore pranë ministrive të linjës, institucionet qendrore, bashkitë dhe INSTAT.
Procesi i sigurimit dhe mbledhjes së të dhënave realizohet në bashkëpunim të ngushtë me institucionet qendrore dhe vendore, përfshirë ministritë e linjës, bashkitë dhe Institutin e Statistikave (INSTAT), në përputhje me treguesit e përcaktuar në aktet nënligjore përkatëse. 
Të dhënat raportohen mbi baza vjetore, duke ndjekur një format të standardizuar. Ato paraqiten në njësi matëse si numër dhe përqindje, si dhe të disagreguara sipas grupmoshave, gjinisë, ndarjes territoriale në nivel qarku dhe në nivel kombëtar.
Treguesit statistikorë të mbledhur janë të strukturuar në gjashtë fusha kryesore, të cilat reflektojnë dimensionet themelore të mirëqenies dhe mbrojtjes së fëmijëve: mbrojtja sociale, arsimi dhe zhvillimi i hershëm i fëmijërisë, mbrojtja nga dhuna dhe abuzimi, shëndetësia, aksesi në drejtësi, si dhe drejtësia për të miturit. 
Në vijim të këtij procesi, për vitin 2025, të dhënat e siguruara dhe të mbledhura nga ASHDMF janë përditësuar dhe konsoliduar në tabela të strukturuara në format excel, duke mundësuar organizim më të mirë të informacionit.

3. Mbrojtja e fëmijëve shqiptarë të pashoqëruar që riatdhesohen nga vendet e BE dhe rajonit si dhe fëmijet e huaj te pashoqeruar
Sipas dispozitave në VKM Nr. 111 datë 6.3.2019 “Për procedurat dhe rregullat për kthimin e riatdhesimin e fëmijës”, ASHDMF është autoriteti shtetëror përgjegjës, për të garantuar funksionimin e sistemit të integruar të mbrojtjes për fëmijët e pashoqëruar, brenda dhe jashtë territorit të Republikës së Shqipërisë, nëpërmjet bashkërendimit të punës midis autoriteteve përgjegjëse shqiptare dhe të huaja, të përfshira në procesin e mbrojtjes së fëmijës.
Agjencia Shtetërore për të Drejtat dhe Mbrojtjen e Fëmijës (ASHDMF) ka vijuar zbatimin e rregullt të procedurave për mbrojtjen e fëmijëve shqiptarë të riatdhesuar nga vendet e Bashkimit Evropian dhe rajoni. Ky proces është realizuar në bashkëpunim të ngushtë me autoritetet vendore dhe partnerët ndërkombëtarë, përfshirë institucionet përgjegjëse të vendeve pritëse dhe përfaqësitë diplomatike shqiptare.
Në këtë kuadër, ASHDMF ka ofruar mbështetje teknike për Punonjësit e Mbrojtjes së Fëmijës në nivel vendor, të cilët kanë një rol qendror në vlerësimin e situatës familjare dhe sociale të fëmijëve të kthyer. Qëllimi i këtij procesi është garantimi i mirëqenies së fëmijëve dhe mbrojtja e tyre nga çdo rrezik apo rrethanë që mund të cënojë sigurinë dhe zhvillimin e tyre.
Vlerësimi i kryer përfshin identifikimin e nevojave të fëmijës, analizimin e gjendjes së kujdestarit ligjor, kushteve të strehimit, aksesit në arsim dhe shërbime shëndetësore, si dhe mbështetjes psiko-sociale. Në bazë të këtyre elementeve, hartohet një plan individual ndërhyrjeje pas kthimit, me qëllim sigurimin e riintegrimit të qëndrueshëm dhe të sigurt të fëmijës në familje dhe komunitet.
3.1 Riatdhesimi i fëmijëve shqiptarë të pashoqëruar
Në vitin 2025  janë trajtuar kërkesa 32 kërkesa dhe riatdhesuar 10. Kërkesat janë adresuar nga autoritetet kompetente të vendeve pritëse, të cilat kanë kërkuar verifikimin dhe garantimin e kushteve për kthimin në mënyrë të sigurt të fëmijëve. Kërkesat për riatdhesim janë adresuar nga një gamë e gjerë shtetesh përfshirë: Gjermaninë, Suedinë, Francën, Italinë, Greqinë, Mbretërinë e Bashkuar, Kosovën, Norvegjinë dhe Islandën. Në çdo rast, ASHDMF ka koordinuar veprimet me institucionet vendore përkatëse, për të siguruar që fëmijët e kthyer të përfshihen në sistemin e mbrojtjes, të monitorohen vazhdimisht dhe të kenë akses në shërbime mbështetëse që ndihmojnë riintegrimin e tyre të suksesshëm në komunitet dhe familje. Kjo ndërhyrje shënon një komponent të rëndësishëm të mbrojtjes ndërkufitare të fëmijëve dhe të forcimit të përgjigjes institucionale për fëmijët e pashoqëruar dhe në situata vulnerabël, në përputhje me Konventën për të Drejtat e Fëmijës dhe detyrimet ndërkombëtare të Shqipërisë në këtë fushë.
3.2 Fëmijët e huaj të pashoqëruar 
Në vitin 2025 janë trajtuar 87 raste të fëmijëve të huaj të pashoqëruar, nga të cilat 34 raste kanë kërkuar azil. Këta fëmijë  identifikohen  brenda territorit shqiptar në kushte të pasigurta, pa kujdestarë ligjorë dhe pa mbështetje familjare. Këta fëmijë janë konsideruar në situatë rreziku të menjëhershëm dhe janë trajtuar në përputhje me legjislacionin kombëtar dhe angazhimet ndërkombëtare të Shqipërisë. Fëmijët e huaj të pashoqëruar identifikohen kryesisht nga strukturat e Departamentit për Kufirin dhe Migracionin, Policia e Shtetit, si dhe nga autoritetet përgjegjëse për azilin dhe refugjatët. Pas identifikimit, strukturat policore ndjekin procedurat përkatëse ligjore dhe referojnë rastin menjëherë pranë Punonjësit për Mbrojtjen e Fëmijës në territorin ku është konstatuar fëmija. ASHDMF informohet zyrtarisht për çdo rast dhe koordinon veprimet për marrjen në mbrojtje dhe trajtimin e mëtejshëm të fëmijëve. 
Të gjithë fëmijët janë vendosur në mbrojtje të menjëhershme dhe janë akomoduar në qendra emergjence, ku u janë ofruar shërbimet bazë të domosdoshme, si: ushqim, veshmbathje, strehim, transport, mbështetje psikologjike, si dhe çdo shërbim tjetër i identifikuar gjatë vlerësimit individual të rastit. 
Pjesa dërrmuese e këtyre fëmijëve e përdorin Shqipërinë si vend tranzit, me destinacion final një vend të Bashkimit Evropian. Ata zakonisht shprehin dëshirën për të mos qëndruar në Shqipëri dhe nuk kërkojnë azil, duke preferuar të rikthehen në vendet fqinje (Greqi) ose të vijojnë lëvizjen drejt vendeve të tjera.
Zakonisht, këta fëmijë nuk kanë dokumente identifikimi, por ndihma dhe mbrojtja ofrohen mbi bazën e vetëdeklarimit të tyre si fëmijë, duke respektuar parimin e interesit më të lartë të fëmijës dhe parimin e moskthimit në vendet ku mund të jenë në rrezik. Vitet e kaluara akomodimi afatmesëm dhe afatgjatë i fëmijëve të huaj pas përfundimit të periudhës emergjente ka paraqitur sfida. 
Në vitin 2025 kjo problematikë është adresuar dhe nga Ministria e Punëve të Brendshme, me mbështetjen e Bashkimit Europian dhe të organizates IOM ështe siguruar që  deri në fund të vitit 2026 do të ngrihet Qendra Kombëtare e Pritjes së Fëmijëve të Huaj të Pashoqëruar. Aktualisht në këtë periudhe deri sa qendra të përfundojë, shërbimi i qendrës pritëse po ofrohet nga Qendra ARSIS me mbështetjen e organizatës IOM.
4. Mbrojtja e fëmijëve të shfrytëzuar ekonomikisht, të trafikuar dhe në situatë rruge
Fëmijët në situatë rruge, veçanërisht ata të përfshirë në lypje, përbëjnë një ndër kategoritë më të ekspozuara ndaj rreziqeve të shumta për zhvillimin dhe mirëqenien e tyre. Këta fëmijë shpesh jetojnë ose kalojnë pjesën më të madhe të kohës në hapësira publike, duke u përballur me mungesë mbrojtjeje, akses të kufizuar në arsim dhe shërbime bazë, si dhe me rrezik të shtuar për shfrytëzim ekonomik, dhunë dhe abuzim. Faktorë të tillë si varfëria, përjashtimi social, dhe dinamika familjare problematike ndikojnë drejtpërdrejt në përfshirjen e tyre në aktivitete lypjeje, të cilat në disa raste mund të jenë të organizuara ose të nxitura nga të rriturit.
Agjencia Shtetërore për të Drejtat dhe Mbrojtjen e Fëmijës në bashkëpunim me Inspektoriatin Shtetëror të Punës dhe i Shërbimeve Shoqërore ka organizuar gjatë gjashtë mujorit të parë të 2025 takime në nivel rajonal në Shkodër, Vlorë, Korçë, Tiranë dhe Durrës për “Punësimin e fëmijëve, referimi dhe mbrojtja e rasteve të punësimit të fëmijëve në kundërshtim me legjislacionin e punës”. Me pjesëmarrjen kryeinspektoriateve rajonale, përgjegjes sektori të inspektimeve, inspektorë pune dhe Njësi të Mbrojtjes së Fëmijës të bashkive Shkodër, Lezhë, Vlorë, Korçë, Maliq, Pogradec, Durrës dhe Tiranë. Në këto takime kanë marrë pjesë në total 84 profesionistë.
Qëllimi i takimeve ishte mbrojtja, siguria dhe shëndetit në punë të punëmarrësve nën 18 vjeç, kundër shfytëzimit ekonomik, në kuadër të bashkëpunimit ndërinstitucional për ndihmën e menjëhershme dhe referimin e fëmijëve të shfrytëzuar ekonomikisht në sektorin formal, detyrime të cilat rrjedhin nga VKM nr.129, date 13.03.2019 për "Proçedurat për identifikimin, ndihmën e menjëhershme dhe referimin të fëmijeve të shfrytëzuar ekonomikisht, përfshirë fëmijët në situatë rruge".
ASHDMF, në përmbushje të misionit të saj, ka ndërmarrë një sërë veprimesh koordinuese dhe monitoruese. Për vitin 2025, janë dërguar kërkesa zyrtare për informacion dhe raportim mbi masat e ndërmarra për mbrojtjen e fëmijëve në situatë rruge në 20 bashki “Hot Spot”: Berat, Kuçovë, Dibër, Bulqizë, Durrës, Krujë, Rrogozhinë, Kavajë, Cërrik, Fier, Gjirokastër, Korçë, Pogradec, Shkodër, Kamëz, Vlorë, Himarë, Sarandë, Lezhë dhe Tiranë. Qëllimi i kësaj nisme ishte monitorimi i zbatimit të masave nga bashkitë për mbrojtjen efektive të fëmijëve në rrugë. Në zbatim të ligjit nr. 18/2017 “Për të Drejtat dhe Mbrojtjen e Fëmijës”, bashkive u është rikujtuar detyrimi për mbrojtjen e fëmijëve nga shfrytëzimi ekonomik dhe puna e detyruar, përfshirë brenda familjes. U është kërkuar që të hartojnë plane ndërhyrëse për identifikimin, parandalimin dhe trajtimin e rasteve, si dhe për të forcuar përgjegjësinë e tyre në zbatimin e politikave kombëtare për mbrojtjen e fëmijëve.	
Skuadrat e terrenit dhe ndërhyrja në zonat problematike
Skuadrrat e terrenit: Gjatë  vitit 2025, kanë qenë aktive 67 skuadra terreni (bashkia Tiranë 15, 8 Durrës, 1 Dibër, 4 Berat, 1 Bulqiza, 1 Gjirokastër, 10 Elbasan, Vlora 5, Kavajë 2, Saranda 2, Shkodra 1, Korça 4, Cërrik 1, Pogradec 3, Kuçovë 1, Kruja 5, Lezhë 1, Fier 1, dhe 1 Himarë, të cilat identifikojnë dhe referojnë raste të fëmijëve në situatë rruge sipas kalendarit të hartuar mujor të ndarë me aktorët nga Bashkitë përkatëse. Këto skuadra janë ngritur pranë Drejtorisë të Shërbimeve Sociale në bashki dhe përbëhen nga Punonjës i Mbrojtjes së Fëmijës (PMF) dhe Punonjës social me përvojë, të bashkisë ose nga organizata të shoqërisë civile/qendra ditore. Skuadrat patrullojnë në hapësira publike të njohura për frekuentim nga fëmijët në rrugë dhe ofrojnë ndihmën e parë, realizojnë vlerësimin e shpejtë të situatës dhe bëjnë referimin e menjëhershëm tek strukturat përkatëse. Në raste me rrezik të lartë, sidomos gjatë ndërhyrjeve në orët e vona, njoftohet Policia e Shtetit për të siguruar mbrojtjen e fëmijës dhe punonjësve në terren.  
Gjatë sezonit veror është vërejtur një rritje e ndjeshme e fëmijëve që lypin apo shesin në rrugë, veçanërisht në qytetet bregdetare dhe ato me fluks turistik. Fëmijët shpeshherë shfrytëzohen nga vetë familjarët apo individë të tjerë, në mënyrë të organizuar. 
Ndërsa për vite me radhë kjo situatë është lidhur kryesisht me komunitetin rom dhe egjiptian, në vitin 2025 është konstatuar edhe një rritje e përfshirjes së fëmijëve nga komuniteti mazhoritar në këtë fenomen. Në rastet kur fëmijët janë shfrytëzuar nga prindërit/kujdestarët ligjorë, pavarësisht ndërhyrjes me shërbime mbështetëse, janë përgatitur dosje të dokumentuara dhe janë depozituar pranë strukturave të Policisë dhe Prokurorisë për ndjekje penale.
Nga raportimet e NJMF-ve, gjatë vitit 2025 janë ndjekur penalisht 7 të rritur për shfrytëzim të fëmijëve, të ndarë si më poshtë: 
• Tiranë: 2 raste 
• Shkodër: 5 raste
Miratimi i planeve të ndërhyrjes: Në funksion të përmirësimit të reagimit institucional 16 bashkitë Dibër, Berat, Bulqizë, Fier, Durrës, Lezhë, Sarandë, Kamëz, Pogradec, Kuçovë, Krujë, Himarë, Gjirokastër, Shkodër, Elbasan, dhe Tiranë kanë miratuar planin e përbashkët të ndërhyrjes ndërmjet policisë dhe shërbimeve sociale të bashkisë për të rritur efikasitetin në menaxhimin e rasteve të fëmijëve në rrugë.
Në 13 bashki (Cërrik, Durrës, Krujë, Kavajë, Pogradec, Shkodër, Kamëz, Korçë, Kuçovë, Elbasan, Himarë, Fier dhe Tiranë) janë krijuar databaza funksionale për fëmijët në situatë rruge, të cilat shërbejnë për: 
• Identifikimin e rasteve përsëritëse 
• Ndjekjen e zonave më problematike 
• Verifikimin e lëvizshmërisë së fëmijëve ndër-bashkiake 
• Dokumentimin e shërbimeve të ofruara për çdo rast
Bashkitë, përmes PMF-ve dhe aktorëve lokalë, kanë zhvilluar: 
• Seanca ndërgjegjësuese për prindërit dhe fëmijët mbi pasojat e punës së detyruar dhe lypjes. 
• Sesione informuese në shkolla dhe komunitet për të rritur ndërgjegjësimin mbi të drejtat e fëmijëve dhe penalitetet për shfrytëzim. 
• Kampe verore për fëmijët nga mosha 6–12 vjeç, në disa bashki, me fokus përfshirjen dhe angazhimin social të fëmijëve në situatë rruge.

Në kuadër zbatim të Planit Kombëtar të Veprimit për Luftën kundër Trafikimit të Personave 2024-2025, Agjencia Shtetërore për të Drejtat dhe Mbrojtjen e Fëmijës në bashkëpunim me Ministrinë e Brendshme gjatë gjashtë mujorit të parë të 2025 kanë organizuar takime vendore me Komitetet Rajonale Anti-Trafikim (KRAT) në qarkun Shkodër, Vlorë, Lezhë, Korçë, Fier dhe Durrës për bashkëpunimin ndërinstitucional në adresimin e trafikimit të qenieve njerëzore në nivel vendor. Me pjesëmarrjen e stafit të prefekturave, përfaqësues nga Drejtoria Rajonale e Shërbimit Social Shtetëror; përfaqësues nga Drejtoria Vendore e Policisë - punonjës nga Sektori i Trafiqeve dhe punonjës nga Sektori i Dhunës në familje dhe të miturit, përfaqësues nga Inspektorati Shtetëror i Punës dhe shërbimeve Shoqërore dhe Njësitë e Mbrojtjës së Fëmijës të bashkive Shkodër, Vlorë, Lezhë, Korçë, Maliq, Fier, Divjakë, Patos dhe Durrës. Në këto takime kanë marrë pjesë në total 100 profesionistë.
Qëllimi i takimit ishte evidentimi i problematikave të hasura mbi format më shqetësuese të trafikimit të fëmijëve dhe shfrytëzimi i shtetasve të huaj; rritja e bashkëpunimit ndërinstitucional për adresimin e trafikimit të qënieve njerëzore në nivel vendor dhe koordinim i shërbimeve e mbështetjes për viktimat dhe sigurimi i një përgjigjeje gjithëpërfshirëse dhe efektive.
5. Zbatimi i të drejtës për arsim. Regjistrimet në shkollë të fëmijëve që braktisin shkollën
Si në çdo fillim të vitit të ri shkollor, Agjencia Shtetërore për të Drejtat dhe Mbrojtjen e Fëmijës ka monitoruar realizimin e të drejtës për arsimim të fëmijëve për vitin akademik 2025–2026, me fokus të veçantë tek fëmijët në nevojë për mbrojtje, përfshirë fëmijët në situatë rruge, ata që vijnë nga familje me vështirësi social-ekonomike si dhe fëmijët me aftësi të kufizuara.
Mbështetur në marrëveshjen trepalëshe të bashkëpunimit ndërmjet Ministrisë së Arsimit, Sportit dhe Rinisë (MASR), Ministrisë së Brendshme (MB) dhe Ministrisë së Shëndetësisë dhe Mbrojtjes Sociale (MSHMS) “Për identifikimin dhe regjistrimin në shkollë të të gjithë fëmijëve të moshës së detyrueshme shkollore”, si dhe në zbatim të detyrimeve të përcaktuara në Ligjin nr. 18/2017 “Për të Drejtat dhe Mbrojtjen e Fëmijës”, Njësitë për Mbrojtjen e Fëmijës (NJMF) kanë realizuar identifikimin në terren të fëmijëve që duhen regjistruar në shkollë.
Në bashkëpunim me shkollat dhe Zyrat Vendore Arsimore, janë evidentuar gjithsej  197 fëmijë për tu regjistruar në shkollë, për vitin akademik 2025-2026 sipas kategorive;
· 55 fëmijë që kanë braktisur shkollën;
· 89 fëmijë që rrezikojnë të braktisin shkollën
· 9 fëmijë mbi moshën 9 vjeç që nuk janë regjistruar asnjëherë në shkollë;
· 1 fëmijë i paregjistruar në gjendje civile;
· 8 fëmijë në situatë rruge ;
· 12 fëmijë për regjistrim në klasë të parë
· 7  fëmijë  me problem aksesimi në portalin e-albania
· 12  fëmijë me aftësi të kufizuar qe mbështetet nga NJMF;
· 4 fëmijë për transferim shkolle
Pas përpunimit të listave të fëmijëve, Agjencia Shtetërore për të Drejtat dhe Mbrojtjen e Fëmijës ka kërkuar bashkëpunimin e Ministrisë së Arsimit, Sportit dhe Rinisë për ndjekjen dhe realizimin e procesit të regjistrimit të fëmijëve në institucionet arsimore përkatëse.
6. Mbrojtja e interesit më të lartë të fëmijës në mjedisin digital
Mbrojtja e fëmijëve në mjedisin digjital është një fushë me shumë rëndësi që ka marrë një vëmendje të madhe vitin e fundit. Agjencia Shtetërore për të Drejtat dhe Mbrojtjen e Fëmijës trajton dhe vlerëson çdo raportim që ka të bëjë me faqe apo materiale që mund të jenë të paligjshme ose të dëmshme për fëmijët në mjedisin online. Këto raste përcillen pranë Autoritetit Kombëtar për Sigurinë Kibernetike (AKSK), i cili ndërmerr masat e nevojshme për bllokimin dhe menaxhimin e përmbajtjeve përkatëse.
ASHDMF në bashkëpunim me institucionet përgjegjëse dhe partnerët që punojnë për mbrojtjen e fëmijëve ka realizuar 24 aktivitete ndërgjegjësuese dhe informuese, workshope, lidhur me çështjet e sigurisë në internet të fëmijëve dhe të rinjve, luftën kundër gjuhës së urrejtjes dhe radikalizimit. 
Në bashkëpunim më Ministrinë e Shëndetësisë dhe Mirëqenies Sociale dhe me CRCA Shqipëri ASHDMF është bërë pjesë e Fushatës Globale "Internet i Sigurt për të Gjithë" (SID) e mbështetetur nga Bashkimi Europian së bashku me Better Internet for Kids në BE.  ASHDMF është bërë pjesë e takimeve dhe aktiviteteve në kuadër të kësaj fushate, siç ishte “Forumi i 10-të Kombëtar: “Së Bashku kundër Bullizmit dhe Gjuhës së Urrejtjes në Hapësirën Kibernetike”, të zhvilluar në kuadër të Ditës Ndërkombëtare për Internet të Sigurt si dhe të gjithë veprimtarisë online në këtë fushatë.  
ASHDMF ka zhvilluar aktivitete të tjera ndërgjegjësuese në bashkëpunim me AKSK: 
· [bookmark: _Hlk219722132]12 aktivitete janë realizuar në bashkëpunim me AKSK. 9 nga këto aktivitete kanë qenë takime ndërgjegjësuese në shkolla 9 vjeçare dhe të mesme me pjesëmarrjen e rreth 370 fëmijëve dhe profesionistëve, nxënës, mësues, punonjës psiko-socialë, oficerë sigurie në shkolla. 
· Në bashkëpunim me AKSK, ASHDMF koordinoi organizimin e një trajnimi të ofruar nga ekspertë të AKSK për sigurinë kibernetike për fëmijët me pjesëmarrjen e 48 PMF; 18 PMF nga bashkia Tiranë dhe 30 Njësi të Mbrojtjes së Fëmijëve nga bashkitë e tjera të vendit. 
· Gjithashtu, ASHDMF në bashkëpunim me AKSK dhe Ministrinë e Arsimit dhe Sportit ka zhvilluar një tryezë të rrumbullakët mbi mbrojtjen e fëmijëve online, ku morën pjesë rreth 35 profesionistë.  
· 12 aktivitete ndërgjegjësuese dhe informuese janë zhvilluar në shkolla 9-vjeçare dhe të mesme në bashkëpunim të ngushtë me NJMF-të, me drejtoritë arsimore në bashkitë Tiranë, Has, Himarë, Lezhë, Shkodër, Gjirokastër, Devoll, Memaliaj, Këlcyrë, Korçë. 
Në takime kanë marrë pjesë edhe profesionistët e vijës së parë, NJMF/PMF mësues, stafet psikosocialë në shkolla, drejtues shkollash, oficerët e sigurisë, punonjës të policisë. Të dhënat në shifra për pjesëmarrësit: 
- Janë ndërgjegjësuar 750 fëmijë dhe të rinj 
- dhe 210 profesionisë (drejtues shkollash, mësues, punonjës psikosocialë në shkolla, oficerë sigurie).
Fëmijët dhe profesionistët janë informuar për mënyrat e raportimit të rasteve të bullizmit, ngacmimeve, shantazheve online për fëmijët dhe të rinjtë, si dhe janë informuar mbi praktikat më të mira bashkëkohore për lundrim të sigurt në internet.
Për vitin 2025, Punonjësit për Mbrojtjen e Fëmijës kanë menaxhuar gjithsej 21 raste të identifikuara të dhunës në mjedisin dixhital, raste të cilat përfshijnë:
• Shantazhim dhe kërcënim;
• Publikime të fotove apo videove me përmbajtje intime e të papërshtatshme;
• Hapje të profileve false në rrjete sociale;
• Bullizim online dhe ofendime në aplikacionet WhatsApp, TikTok etj.
Kur rastet identifikohen nga Punonjësit e Mbrojtjes së Fëmijës (PMF) ose referohen pranë tyre nga institucionet ashtu dhe nga vetë fëmijët apo prindërit, PMF-të kanë kryer vlerësimet e situatës, kanë mbledhur Grupet Teknike Ndërinstitucionale (GTN) në nivel vendor dhe kanë hartuar Planet Individuale të Mbrojtjes për çdo fëmijë. GTN përbëhen nga profesionistë të strukturave vendore të policisë, arsimit, shëndetësisë dhe shërbimeve sociale.
Gjithashtu janë referuar pranë AKSK për mbyllje dhe për hetim 130 URL të rasteve kur fëmijët janë bullizuar apo denigruar në rrjete sociale 
Respektimi i të drejtave të fëmijëve në media
Mediat kanë një rol thelbësor në informimin e publikut dhe në formësimin e opinionit shoqëror, megjithatë raportimi i pasaktë ose i papërshtatshëm mund të ketë pasoja të konsiderueshme për fëmijët, veçanërisht kur cënohen privatësia, dinjiteti apo mirëqenia e tyre emocionale dhe psikologjike. Në këtë kuadër, respektimi i të drejtave të fëmijëve në trajtimin mediatik të çështjeve që i përfshijnë ata mbetet një sfidë e vazhdueshme në mjedisin mediatik shqiptar.
Agjencia Shtetërore për të Drejtat dhe Mbrojtjen e Fëmijës (ASHDMF) kryen monitorim të vazhdueshëm të mediave të shkruara, audiovizive dhe online, me qëllim identifikimin, dokumentimin dhe adresimin e rasteve të shkeljes së të drejtave të fëmijëve. Ky proces përfshin analizën e përmbajtjeve të publikuara për të evidentuar mungesën e standardeve etike, ekspozimin e panevojshëm të imazhit të fëmijëve, publikimin e të dhënave sensitive, si dhe përdorimin e gjuhës apo përshkrimeve të dhunshme dhe traumatike që mund të ndikojnë negativisht në mirëqenien e tyre.
Gjatë vitit 2025, ASHDMF ka identifikuar gjithsej 7 raste të shkeljeve të të drejtave të fëmijëve në media, të cilat janë trajtuar dhe adresuar sipas procedurave përkatëse.
Bashkëpunimi i ASHDMF me aktorë nga fusha e medias kërkon më tepërr rritje të bashkëpunimit dhe trajnime në fushën e respektimit të të drejtave të fëmijëve në këte fushë me aktorë të fushës së medias, studentë gazetarie, pronarë mediatikë.  
ASHDMF ushtron monitorim të vazhdueshëm të mediave të shkruara, audiovizive dhe online, me qëllim identifikimin, dokumentimin dhe adresimin e shkeljeve të të drejtave të fëmijëve. Ky monitorim përfshin vlerësimin e përmbajtjeve mediatike për të evidentuar mungesën e standardeve etike, ekspozimin e panevojshëm të fëmijëve, publikimin e të dhënave sensitive, si dhe përdorimin e gjuhës apo përshkrimeve me natyrë traumatike apo të dhunshme që mund të ndikojnë negativisht tek fëmijët.
Në rastet që përfshijnë platformat online, ku aktualisht mungon një mekanizëm i posaçëm rregullator dhe mbikëqyrës, ASHDMF ka ndërmarrë ndërhyrje të drejtpërdrejta duke kontaktuar administratorët e portaleve përmes telefonit dhe emailit, me qëllim njoftimin për shkeljet e të drejtave të fëmijëve dhe kërkimin e heqjes së përmbajtjeve të papërshtatshme. Në pjesën më të madhe të rasteve është arritur heqja e materialeve problematike, megjithatë procesi është shoqëruar me vështirësi për shkak të mungesës së të dhënave të qarta të kontaktit, bashkëpunimit të kufizuar nga disa platforma, si dhe mungesës së një kuadri ligjor detyrues për mediat online.
Në këtë kuadër, ASHDMF thekson nevojën për forcimin e instrumenteve ligjore dhe institucionale, me qëllim garantimin e një reagimi më efektiv dhe të qëndrueshëm ndaj shkeljeve të të drejtave të fëmijëve në hapësirën mediatike digjitale.
7. Mbrojtja e fëmijëve në konflikt me ligjn
Përfshirja e fëmijëve në konflikt me ligjin mbetet një çështje komplekse që lidhet ngushtë me faktorë socialë, familjarë dhe zhvillimorë. Fëmijët që rriten në kushte të vështira ekonomike, në mjedise të paqëndrueshme apo me mungesë mbështetjeje prindërore dhe institucionale, janë më të ekspozuar ndaj rrezikut për të hyrë në sjellje problematike. Kjo bëhet edhe më e theksuar gjatë periudhës së adoleshencës, ku ndryshimet emocionale dhe psikologjike shoqërohen shpesh me kërkimin e identitetit dhe përkatësisë, duke i bërë të rinjtë më të ndjeshëm ndaj ndikimit të bashkëmoshatarëve dhe grupeve informale, të cilat në disa raste mund të promovojnë sjellje devijante apo përfshirje në aktivitete të paligjshme. Gjithashtu, rëndësi të veçantë ka identifikimi dhe trajtimi në kohë i rasteve në rrezik, përmes mekanizmave të mbrojtjes së fëmijëve dhe shërbimeve të integruara. Forcimi i rolit të shkollave, shërbimeve sociale dhe strukturave vendore në identifikimin e hershëm të problemeve dhe referimin e rasteve është një hap kyç drejt parandalimit. Investimi në programe ndërgjegjësimi, edukimi ligjor dhe mbështetje psiko-sociale për fëmijët dhe familjet e tyre kontribuon drejtpërdrejt në uljen e faktorëve të rrezikut dhe në promovimin e zhvillimit të shëndetshëm të fëmijëve. Në këtë mënyrë, sistemi synon të kalojë nga një qasje reaktive drejt një qasjeje parandaluese dhe gjithëpërfshirëse.
Në vitet e fundit, është vënë re një rritje e numrit të të miturve në konflikt me ligjin, veçanërisht e fëmijëve përsëritës. Kjo situatë kërkon qasje të koordinuar dhe ndërhyrje të specializuara. Legjislacioni shqiptar ka shënuar përparime të rëndësishme në këtë fushë, me miratimin e një kuadri të përditësuar ligjor dhe nënligjor, në përputhje me standardet ndërkombëtare për të drejtat e fëmijëve si: Ligji nr. 18/2017 “Për të drejtat dhe mbrojtjen e fëmijës” dhe Kodi i Drejtësisë Penale për të Mitur”.
Nga raportimet vjetore për vitin 2025, janë trajtuar nga Njësitë e Mbrojtjes së Fëmijës 456 raste të fëmijëve në konflikt/ kontakt me ligjin. Analiza e rasteve tregon se faktorë të tillë si mungesa e pjekurisë, impulsiviteti, vështirësitë në zhvillimin konjitiv, problemet e shëndetit mendor, si dhe përvojat e mëparshme të dhunës apo neglizhencës, vështërisë social ekonomike ndikojnë drejtpërdrejt në sjelljen e fëmijëve dhe në probabilitetin e përfshirjes së tyre në konflikt me ligjin. Në këtë kontekst, vërehet një tendencë në rritje e numrit të fëmijëve të përfshirë në këto situata, përfshirë edhe raste të përsëritura, çka nënvizon nevojën për ndërhyrje të hershme dhe të qëndrueshme.
Në vitin 2025, Agjencia Shtetërore për të Drejtat dhe Mbrojtjen e Fëmijës ka organizuar sesione informuese/workshop në bashkitë Tiranë, Fier, Shkodër, Lezhë, Kukës, Dibër, Cërrik dhe Elbasan me profesionistët e vijës së parë , NJMF, stafin e shërbimit psiko-social në shkolla, mësues, oficerë policie dhe përfaqësues të organizatave lokale. Me pjesëmarrjen e 64 përfaqësuesve të institucioneve. Qëllimi i sesioneve informues/workshop ishte “ Për identifikimin e hershëm dhe rritjen e bashkëpunimit ndërinstitucional për të parandaluar dhunën dhe kriminalitetin tek të rinjtë. Mekanizimi i referimit dhe menaxhimi i rasteve të fëmijëve në konflikt/kontakt me ligjin. Sesionet informuese/ workshopet janë zhvilluar me NJMF-të dhe aktorët vendor të cilat janë pjesë e Grupit Teknik Ndërsektorial. NJMF-të dhe punonjësit e vijës së parë, janë informuar në lidhje me procedurat për menaxhimin e rasteve të fëmijëve nën moshën e përgjegjësis penale, të cilët janë në konflikt/ kontakt me ligjin. Rëndësinë e bashkëpunimit ndër-institucional për parandalimin e dhunës dhe krimit midis fëmijëve dhe të rinjve.
8. Organizimi i mbledhjes së Këshillit Kombëtar për të Drejtat dhe Mbrojtjen e Fëmijës
Më 26 nëntor 2025, u zhvillua takimi i radhes i Këshillit Kombëtar për të Drejtat dhe Mbrojtjen e Fëmijës. Në këtë takim u diskutua mbi tre dokumentet më të rëndësishme të politikave publike, që po ndërtojnë arkitekturën e re të mbrojtjes së fëmijëve në Shqipëri:
1.           Planin Kombëtar të Veprimit për Garancinë Evropiane për Fëmijët,
2.           Planin Kombëtar të Transformimit të Kujdesit Rezidencial,
3.           Ligjin e ri për Kujdesin Alternativ në Familje.

Këto dokumente janë pjesë e një reforme të vetme, të qartë dhe të qëndrueshme, e cila po ndërton dalëngadalë një sistem modern, të standardizuar dhe të orientuar drejt fëmijës.
Në këtë takim morën pjesë anëtarët e Këshillit, përfaqësues të institucioneve të linjës, institucioneve të pavarura dhe organizta të shoqërisë civile. Njëkohësisht në takim morën pjesë si të ftuar nga organizata ndërkombëtare dhe partnerët strategjike.
Pjesëmarrja e 10 fëmijëve me status vëzhguesi, ishte e një rëndësie të veçantë,  të cilët ndanë mendimet dhe sugjerimet e tyre në lidhje me draft dokumentet që u prezantuan dhe u diskutuan në këtë Këshill, përkatësisht Prezantimin e “Planit Kombëtar për Garancinë Evropiane për Fëmijë”, Projektligjin “Për Kujdesin Alternativ Familjar në Republikën e Shqipërisë” dhe Planin Kombëtar për Transformimin e Kujdesit Social Rezidencial për Fëmijët, drejt Shërbimeve Alternative për Fëmijët dhe Familjet 2025-2026”.

9. Angazhimi i Shqipërisë në raportimet ndërkombëtare dhe kombwtare për të drejtat e fëmijëve
Shqipëria është anëtare e Komitetit të Shteteve për zbatimin e Konventës së Këshillit të Europës “Për mbrojtjen e fëmijëve nga abuzimi dhe shfrytëzimi seksual” (Konventa e Lanzarotes), si dhe pjesë e Komitetit për të Drejtat e Fëmijës të Këshillit të Europës (CDENF). Kryetarja e Agjencisë Shtetërore për të Drejtat dhe Mbrojtjen e Fëmijës (ASHDMF) përfaqëson Shqipërinë në Komitetin e Shteteve për zbatimin e Konventës së Lanzarotes.
Në kuadër të monitorimit të Axhendës për të Drejtat e Fëmijëve, shtetet anëtare prezantojnë periodikisht arritjet kryesore të realizuara në fushën e të drejtave të fëmijëve. Komiteti i Lanzarotes monitoron zbatimin e Konventës përmes raundeve tematike të monitorimit.
Në takimin e 45-të plenar të Komitetit të Lanzarotes, zhvilluar në maj 2025, u miratua raporti “Mbrojtja e fëmijëve nga abuzimi seksual në rrethin e besimit: kornizat ligjore”. Ky raport trajton mbrojtjen e fëmijëve nga abuzimi seksual në mjedise ku ekziston marrëdhënie besimi, duke përfshirë anëtarët e familjes së zgjeruar, kujdestarët, personat që ushtrojnë kontroll apo autoritet ndaj fëmijës, si dhe bashkëmoshatarët me të cilët fëmija ndërvepron në mënyrë të vazhdueshme.
Në maj 2025, Kryetarja e ASHDMF mori pjesë në Konferencën Ministeriale të organizuar nga autoritetet malteze, ku u diskutuan çështje që lidhen me politikat sociale, familjen dhe të drejtat e fëmijëve. Gjithashtu, në prill 2025, Kryetarja e ASHDMF mori pjesë në mbledhjen e Komitetit të të Drejtave të Fëmijës të Këshillit të Europës (CDENF), të zhvilluar në Strasburg, ku prezantoi progresin dhe arritjet e Shqipërisë në zbatimin e të drejtave të fëmijëve.
Në mars 2025, delegacioni shqiptar raportoi në selinë e Kombeve të Bashkuara në Gjenevë mbi zbatimin e Konventës për të Drejtat e Fëmijës, në kuadër të raportimit periodik të Republikës së Shqipërisë.
ASHDMF ka kontribuar gjithashtu në përgatitjen e raportimeve periodike në kuadër të procesit të integrimit europian, veçanërisht për Kapitullin 19, Kapitullin 23 dhe Kapitullin 24, të cilat lidhen me të drejtat e fëmijëve, mbrojtjen sociale, luftën kundër trafikimit, emigracionin, azilin dhe sistemin e mbrojtjes së fëmijëve.
Në nivel kombëtar, ASHDMF ka dhënë kontribut të rëndësishëm në procesin e hartimit të ligjit për shërbimet shoqërore dhe ligjit për kujdesin alternativ. 
Në kuadër të Javës së të Drejtave të Fëmijës, ASHDMF, në bashkëpunim me organizata partnere, mori pjesë në aktivitetin e zhvilluar në Kuvendin e Shqipërisë me Grupin Parlamentar “Miqtë e Fëmijëve”, me fokus promovimin dhe mbrojtjen e të drejtave të fëmijëve në Shqipëri.

REKOMANDIME
Forcimi i kapaciteteve të strukturave për mbrojtjen e fëmijës
Është e nevojshme të rritet numri i Punonjësve për Mbrojtjen e Fëmijës (PMF) në ato bashki ku nuk respektohet standardi ligjor i një PMF-je për çdo 3000 fëmijë. Njëkohësisht, duhet të sigurohet që PMF-të të jenë të dedikuar vetëm për çështjet e mbrojtjes së fëmijëve dhe të mos mbajnë funksione të tjera administrative, në mënyrë që të garantohet cilësi dhe efikasitet në menaxhimin e rasteve.
Rritja e kapaciteteve profesionale përmes trajnimeve
Rekomandohet organizimi i trajnimeve periodike për NJMF dhe PMF, veçanërisht për punonjësit e rinj. Trajnimet duhet të fokusohen në menaxhimin e rasteve komplekse, analizën e rrezikut, mbrojtjen nga dhuna seksuale, shëndetin mendor, bullizmin në internet, si dhe kujdesin alternativ për fëmijët. Gjithashtu, të ofrohet supervizim profesional dhe mbështetje teknike për rastet komplekse, sidomos për rastet e trafikimit, abuzimit seksual, konflikt me ligjin dhe shëndetit mendor. 
Përmirësimi i cilësisë së menaxhimit të rasteve
Duhet të përmirësohet mënyra e dokumentimit dhe administrimit të rasteve, pasi monitorimet kanë evidentuar mungesë formularësh në dosjet individuale të fëmijëve. Plotësimi korrekt i dokumentacionit është thelbësor për garantimin e interesit më të lartë të fëmijës dhe për ndjekjen efektive të rasteve.
Forcimi i mekanizmave të identifikimit dhe referimit
Raportimi i mungesës së rasteve në disa bashki tregon nevojën për përmirësimin e mekanizmave të identifikimit dhe referimit të fëmijëve në rrezik. Për këtë arsye, duhet të rritet bashkëpunimi me shkollat, institucionet shëndetësore, policinë dhe komunitetin, me qëllim identifikimin sa më të hershëm të rasteve të dhunës, neglizhencës dhe shfrytëzimit.
Zgjerimi i shërbimeve të specializuara 
Rekomandohet zgjerimi i shërbimeve të specializuara dhe gjithëpërfshirëse për fëmijët në nevojë, përmes krijimit të qendrave rehabilituese për viktimat e abuzimit, përdoruesit e substancave narkotike, fëmijët me probleme të shëndetit mendor dhe ata në konflikt me ligjin. Gjithashtu, nevojiten shërbime afatgjata për fëmijët e huaj të pashoqëruar, duke përfshirë mbështetje psikologjike, juridike, sociale dhe arsimore për të garantuar mbrojtje dhe integrim të qëndrueshëm.
Mbështetje për kategoritë më vulnerabël të fëmijëve
Duhet të hartohen programe specifike mbështetëse për fëmijët jashtë sistemit arsimor, fëmijët në situatë rruge, fëmijët në konflikt me ligjin, fëmijët e trafikuar, fëmijët pa kujdes prindëror dhe fëmijët e pashoqëruar. Këto kategori kanë nevojë për ndërhyrje të koordinuara dhe afatgjata për të garantuar riintegrimin social dhe mbrojtjen e të drejtave të tyre.
Rritja e ndërgjegjësimit të komunitetit dhe prindërve
Duhet të zhvillohen fushata ndërgjegjësuese për të drejtat e fëmijëve dhe rëndësinë e shërbimeve mbështetëse. Informimi i prindërve dhe komunitetit ndihmon në uljen e stigmatizimit dhe rritjen e bashkëpunimit me strukturat e mbrojtjes së fëmijëve.
Rritja e ndërgjegjësimit dhe përgjegjshmërisë shoqërore
Mbrojtja e fëmijëve kërkon përfshirjen aktive të gjithë shoqërisë. Për këtë arsye, duhet të intensifikohen fushatat sensibilizuese për të drejtat e fëmijëve, raportimin e rasteve të dhunës dhe promovimin e kulturës së mbrojtjes dhe respektit ndaj fëmijëve. Njëkohësisht, mediat duhet të respektojnë standardet etike në raportimin e rasteve që përfshijnë fëmijët, duke mbrojtur privatësinë dhe dinjitetin e tyre.Top of Form 
Hartimi i programeve parandaluese për adoleshentët
Duke qenë se numri më i lartë i rasteve i përket grupmoshave 13–18 vjeç, është e nevojshme të zhvillohen programe specifike parandaluese dhe mbështetëse për adoleshentët. Këto programe duhet të fokusohen në parandalimin e braktisjes shkollore, përfshirjes në konflikt me ligjin, dhunës, bullizmit, përdorimit të substancave dhe formave të tjera të rrezikut social.
Forcimi i ndërhyrjeve për rastet me rrezik të lartë dhe emergjent
Megjithëse rastet me rrezik të ulët dhe të mesëm dominojnë në sistem, rastet me rrezik të lartë dhe emergjent kërkojnë ndërhyrje intensive dhe të koordinuara. Rekomandohet rritja e kapaciteteve të NJMF-ve për menaxhimin e rasteve komplekse, si dhe zgjerimi i shërbimeve emergjente dhe multidisiplinare.
Forcimi i parandalimit dhe identifikimit të hershëm
Forcimi i mekanizmat të identifikimit të hershëm në shkolla, qendra shëndetësore, komunitet dhe institucione vendore. Bashkëpunimi ndërmjet mësuesve, psikologëve, punonjësve socialë dhe policisë mbetet thelbësor për evidentimin në kohë të fëmijëve në rrezik dhe ndërhyrjen përpara përkeqësimit të situatës.
Fuqizimi ekonomik dhe social i familjeve
Varfëria dhe përjashtimi social vazhdojnë të jenë ndër faktorët kryesorë që ndikojnë në cenimin e mirëqenies së fëmijëve. Mbështetja për familjet duhet të shkojë përtej ndihmës emergjente ekonomike dhe të fokusohet në programe afatgjata fuqizimi, si punësimi, formimi profesional dhe mbështetja sociale. Po ashtu, nevojiten programe për aftësimin prindëror dhe këshillimin familjar për të përmirësuar kujdesin dhe funksionimin e familjes.
Zhvillimi i modelit Barnahus
Modeli Barnahus duhet të zhvillohet si një qendër e integruar për fëmijët viktima dhe dëshmitarë të dhunës, duke ofruar në një vend të vetëm shërbime të koordinuara psiko-sociale, mjeko-ligjore dhe hetimore. Njëkohësisht, duhet të forcohet trajnimi i profesionistëve dhe të standardizohet funksionimi i këtij modeli në nivel kombëtar.
Forcimi institucional dhe financiar i ASHDMF
Të forcohen kapacitetet institucionale të ASHDMF përmes rritjes së buxhetit vjetor dhe zgjerimit të stafit me qëllim përmirësimin e koordinimit ndërinstitucional dhe garantimin e një monitorimi dhe mbështetjeje më efektive në nivel vendor.
Rritja e rolit të bashkive dhe politikave vendore për fëmijët
[bookmark: _GoBack]Roli i bashkive në mbrojtjen e të drejtave të fëmijëve duhet të forcohet përmes hartimit të planeve lokale me buxheteve të dedikuara për mbrojtjen sociale, arsimin, strehimin dhe sigurinë e tyre. 
Përmirësimi i mbështetjes financiare dhe logjistike
Bashkitë duhet të parashikojnë fonde të dedikuara për mbrojtjen e fëmijëve dhe menaxhimin e rasteve. Gjithashtu, është e rëndësishme të sigurohen mjete logjistike dhe transport për PMF-të, sidomos në zonat rurale dhe të largëta ku distancat vështirësojnë ndjekjen e rasteve.
Parandalimi i kriminalitetit 
Të zhvillohen programe parandaluese në komunitet dhe shkolla që promovojnë edukimin ligjor, menaxhimin e emocioneve dhe aftësitë sociale tek të fëmijët, të cilat fokusohen në edukim, mbështetje psiko-sociale dhe përfshirje në aktivitete sociale dhe profesionale.
Numri i rasteve të reja sipas grupmoshës 
Viti 2025

Numri i rasteve të reja sipas grupmoshës Viti 2022	
0-3 vjec	4-6 vjec	7-9 vjec	10-12 vjec	13-15 vjec	16-18 vjec	Total raste te reja	103	99	123	169	303	443	1240	

 Numri i rasteve të reja sipas gjinisë
VITI 2025

Sales	
Femra	Meshkuj	480	760	

Numri i rasteve të reja fëmijëve të identifikuar/referuar 
Viti 2025 

Numri i rasteve të fëmijëve të identifikuar/referuar	
NJMF	Policia	OJF	Prindi 	Fëmija	Inspektorati  Shtetërori  Punës  dhe  Shërbimeve  Shoqërore	Insitucion arsimore 	Institucion shëndetësore	Administratori i NE 	Gjykata	Prokuroria	Shërbimi i Provës	Media	Skuadra e terrenit	Të tjerë	Total raste te reja	148	309	49	87	1	9	195	44	22	68	10	234	12	13	48	39	

Numri i rasteve të mbyllura
 Viti 2025  

Numri i rasteve të mbyllura 	
Mbi 18 vjeç	Jashtë rrezikut 	Vdekje	Transferim në vendbanim tjetër	182	488	2	209	

Numri i rasteve të menaxhuara sipas nivelit të rrezikut Viti 2025

Numri i rasteve të menaxhuara sipas nivelit të rrezikut	
Nivel i ulët	Nivel i mesëm	Nivel i lartë	Menjëhershëm	Total 	1652	964	205	117	2938	

Numri i rasteve të menaxhuara, sipas problematikave
 Viti 2025

Numri i rasteve të fëmijëve në ndjekje sipas problematikave	
Dhunë Fizike 	Dhunë  Seksuale	Dhunë  Psikologjike	Trafikim	Fëmijë  në  situatë  rruge	Neglizhim	Probleme sociale Ekonomike	Aftësi e Kufizuar	Mosregjistrim në gjëndjen civile	Fëmijë në konflikt me ligjin	Dhunë në mjedisin digjital	Fëmijë pa kujdes prindëror	Të tjerë	188	64	414	38	203	352	905	46	24	456	21	97	130	

Numri i rasteve të menaxhuara
Viti 2025

Numri i rasteve të menaxhuara nga NJMF Viti 2020	
Numri i rasteve të menaxhuara në total	Numri i rasteve te reja	Numri i rasteve të mbyllura	2938	1240	881	

